
Хөрмәтле Президиум, депутаттар һәм район ойошмалары етәкселәре! 

Һәр йыл тарих биттәрендә үҙенә генә хас эҙҙәр ҡалдыра. 2014 йыл Рәсәй 

халҡы, республикабыҙ һәм Бөрйән районы өсөн дә һынау йылы булды. Илдә 

барған бихисап ваҡиғалар йыл әйләнәһенә иғтибарҙы йәлеп итеп торҙолар. 

Мәҙәниәт йылы сиктәрендә ҙур саралар уҙғарылды. 2014 йылдың төп ваҡиғалар 

теҙмәһенә Сочи ҡалаһында үткән ҡышҡы Олимпия уйындары, Ҡырым ярым 

утрауының референдум һөҙөмтәләре буйынса Рәсәйгә ҡушылыуы, Берҙәм тауыш 

биреү көнөндә Башҡортостан Республикаһының Президентын һайлау инде.  Был 

эштәрҙе атҡарып сығыуҙа илебеҙ халҡы берҙәм көс булып тупланды. 

Район Хакимиәте һәм ул етәкләгән ойошмалар, идаралар үҙ эштәрен 

ғәмәлдәге ҡануниәткә ярашлы һәм бөтә төр организацион-хоҡуҡи формалағы 

ойошмаларҙың үҙ функцияларын үтәүенә таянып башҡарҙылар. 

 

ИҠТИСАД ҺӘМ ЭШҠЫУАРЛЫҠ 

2014 йылда  Бөрйән районының иҡтисади күрһәткестәре тотороҡло булды. 

Эре сәнәғәт ойошмалары булмау сәбәпле район иҡтисадының төп нигеҙе–бәләкәй 

һәм урта эшҡыуарлыҡ, бюджет өлкәһе ойошмалары һәм бюджет ярҙамы.  

2014 йылдың һөҙөмтәләре буйынса урында етештерелгән тауарҙар һәм 

хеҙмәтләндереү күләме 375 млн. һумлыҡ сумма тәшкил итте. Был күрһәткес 

былтырғы йыл менән сағыштырғанда 130,1 % процент.  

Бәләкәй һәм урта эшҡыуарлыҡ өлкәһендә районда 407 субъект теркәлгән. 

Улар араһында сауҙа, хеҙмәтләндереү һәм  ағас эшкәртеү йүнәлештәре өҫтөнлөк 

итә. Районда ағас эшкәртеү буйынса эреләрҙән һаналған  «Бурзян-лес» һәм 

«Бурзянлеспром» ойошмалары эшен туҡтатыу өҫтөндә. Шуның һөҙөмтәһендә 

ойошма ҙур ғына ҡыҫҡартыуҙар кисерҙе, ә тороп ҡалған эшселәр яңы асылған 

предприятиеға күстеләр. 2015 йылдың беренсе кварталында был ойошмаларҙың 

эшмәкәрлеген район Советы ултырышына сығарыу планлаштырыла.  

Отчет йылында райондың йыйылма бюджетҡа индергән  өлөшө 100,4 млн. 

һум тәшкил итә, шул иҫәптән кесе һәм урта эшҡыуарлыҡтан килгән килем 9,8 

млн. һум. Был күрһәткес 2013 йыл менән сағыштырғанда 25 процентҡа артҡан.  

2014 йылда ҡулланыусылар хоҡуҡтарын яҡлау буйынса район 

Хакимиәтендә теркәлгән 3 мөрәжәғәт контролгә алынды һәм Башҡортостан 

Республикаһының сауҙа һәм ҡулланыусылар хоҡуҡтарын яҡлау буйынса дәүләт 

комитетына һәм Роспотребнадзорға ебәрелде.  

Бөтә төр предприятиеларҙа күрһәтелгән уртаса айлыҡ эш хаҡы 1 ғинуарға 

ҡарата 16100 (1 декабргә - 15973,4)  һум тәшкил итте. Республикала был 

күрһәткес 22586,0 һум. 

Районда 175 сауҙа предприятиелары иҫәпләнә, шул иҫәптән 13 объект 

Башпотребсоюздың филиалы булып торған «Шүлгән» ойошмаһыныҡы, “Магнит” 

супермаркеты, «Хазина» комплексы һәм башҡалар. Уларҙың дөйөм майҙаны  9061 

кв.м., сауҙа майҙаны  3639 квадрат метр, 11 айлыҡ тауар әйләнеше 572 млн. һум. 

Үрге Нөгөш, Мәҡсүт  һәм Бәләкәй Ҡыпсаҡ ауылдарынан  башҡа райондың 

барлыҡ ауылдарында ла халыҡты көнкүреш тауарҙары һәм аҙыҡ-түлек менән 

тәъмин итеүсе һатыу нөктәләре бар. 2014 йылдың август һәм декабрь айҙарында 

Рәсәй Президентының Указына ярашлы район Хакимиәте сауҙа нөктәләрендә 

хаҡтарға мониторинг үткәрҙе.  Һөҙөмтәлә төп аҙыҡ-түлектәргә  хаҡтарҙың 1 

проценттан 20 процентҡа тиклем күтәрелеүе күҙәтелһә, аҙыҡ-түлектең ҡайһы бер 

төрҙәренә (ҡара бойҙай ярмаһы, он, шәкәр) 20 проценттан 100-гә тиклем артты.  

Районда бөгөнгө көндә 4 йәмәғәт туҡланыу ойошмаһы бар: «Диана» (50 

урын), «Мәсем» (30 урын), «Хазина» (80 урын) кафелары һәм «Шүлгән» 

ашханаһы (80 урын). Йәйге осорҙа Кейекбай ауылы янында, Иҫке Собханғол – 

Ҡағы йүнәлешендә 1-шәр юл кафеһы эшләне. Туҡланыу ойошмаларынын йыллыҡ 

тауар әйләнеше 11 млн. һум тәшкил итте.  

Шул уҡ ваҡытта туризм, халыҡты хеҙмәтләндереү, ағасты һәм ауыл 

хужалығы тауарҙарын тәрән кимәлдә эшкәртеү беҙҙә әле тулыһынса үҫешмәгән. 

Ғөмүмән, эшҡыуарлыҡ өлкәһендә тауарҙы сеймалдан тулыһынса әҙер продукт 

кимәленә еткереү ныҡ  аҡһай. Хакимиәт тарафынан был өлкәгә яңы импульс 

биреү өсөн муниципаль программаларҙы тормошҡа ашырыу,  консультатив 

аңлатыу эштәре алып барыла, кредит алыуҙа ярҙам күрһәтелә, кәңәшмәләр һәм 

төрлө саралар үткәрелә. Өҫтөнлөклө тип табылған ошо йүнәлештәрҙе заман 

талаптарына яуап бирерлек кимәлгә еткереү – беҙҙең төп бурыс. 

«2013-2018 йылдарҙа бәләкәй һәм урта эшҡыуарлыҡты үҫтереү» 

муниципаль программаһы сиктәрендә уҙған йылда конкурс үткәреү юлы менән 21 

субъектҡа 4,7 млн. һум бүленде, шул иҫәптән 700 мең һум – район бюджетынан, 

4,0 млн. һум республика бюджетынан тәғәйенләнде. Был аҡсалар ауыл хужалығы, 

туризм, халыҡты хеҙмәтләндереү, икмәк бешереү, ағас эшкәртеү өлкәләрендә үҙ 

эштәрен башлаған, йә иһә дауам иткән эшҡыуарҙарға тейешле комиссия ҡарарына 

ярашлы бүленде. 

Отчет йылында район Хакимиәте тарафынан бөтә төр хеҙмәт күрһәтеү һәм 

тауарҙарҙы һатып алыу өсөн 410 миллион һум сумманы ҡануниәткә ярашлы 

сарыф итеү маҡсатында 65 электрон аукцион иғлан ителде. Улар араһында иң 

ҙуры булып  Иҫке Собханғол урта мәктәбен реконструкциялау тора. Суммаһы 

банк оҙатыуы менән 374 миллион һум тәшкил итә.  Был Рәсәй Федерацияһында 

банк оҙатыуында иғлан ителгән беренсе пилотлы аукцион.  

Баҙар шарттарында кредит ойошмалары халыҡҡа һәм иҡтисадҡа хеҙмәт 

күрһәтеү йәһәтенән мөһим сығанаҡтарҙың береһе булып тора. Ләкин беҙҙең 

районда банк өлкәһе ҙур ғына ҡыйынлыҡтар кисерә. Бөгөнгө көндә беҙҙә ике банк 

(«УралСиб» һәм «Сбербанк России» асыҡ акционерҙар йәмғиәттәре) бүлексәләре 

эшләй һәм «Россельхозбанк» ойошмаһының вәкиллеге бар. Ике кредит 

учреждениеларының хеҙмәт күрһәтеү майҙандары, халыҡты хеҙмәтләндереү 

бүлмәләренең аҙ булыуы, электрон таблоларҙың  юҡлығы, халыҡ кассалар аша 

операциялар башҡарғанда ҡыйынлыҡтар кисереүенә һәм ҙур сират йыйылыуына 

сәбәпсе булып тора. Көнүҙәк һорау райондың Совет ултырышында ҡаралды һәм 

«Сбербанк России» асыҡ акционерҙар йәмғиәте вәкилдәре депутаттар алдында 

ойошма эшмәкәрлеге тураһында отчет тотто. Ләкин ултырышта ҡаралған 

етешһеҙлектәрҙе бөтөрөү буйынса ҡуйылған  маҡсаттар 2014 йылда тормошҡа 

ашманы. Был мәсьәләнең хәл ителешен 2015 йыл барышында контролдә 

тотасаҡбыҙ.  

Бөрйән районы Башҡортостан Республикаһында эшһеҙлек буйынса юғары 

урында тора.  Районда ҙур сәнәғәт ойошмаларының булмауы, тәбиғи үҙенсәлектәр 

һәм күпселек шәхси эшҡыуарҙарҙың  эшселәрҙе рәсми рәүештә теркәмәүе лә 

эшһеҙлек кимәленең юғары булыуына булышлыҡ итә.  Был күрһәткестең юғары 

булыуына ҡарамаҫтан, һаулыҡ һаҡлау, туризм һәм төҙөлөш өлкәләрендә кадрҙар 

етмәй. 2014 йылдың башында районда рәсми эшһеҙлек кимәле 2,29 % булһа, йыл 

аҙағында был күрһәткес үҙгәрмәне.   

2014 йылда мәшғүллек үҙәгенә 510  кеше мөрәжәғәт иткән, уларҙың 260-ы – 

29 йәшкә тиклемге йәштәр. Дөйөм 286 кешегә эш табылды, 24 кеше төрлө һөнәр 

буйынса профессиональ әҙерлек үтте, 54 кеше түләүле йәмғиәт эштәренә йәлеп 

ителде, бәлиғ булмаған 111 үҫмер ваҡытлыса эшкә урынлаштырылды.  

Һөнәр һайлау һәм социаль яраҡлашыу буйынса үҙәк тарафынан даими 

консультациялар ойошторола. Отчет йылында 3 граждан халыҡҡа хеҙмәт 

күрһәтеү өлкәһендә үҙ эшен асты.  

Киләсәктә эшҡыуарҙар заман ҡуйған яңы талаптарҙан ҡурҡмай, баҙар 

иҡтисады алып килгән шарттарҙы инҡар итмәй, илдәге иҡтисади хәлде тик 

үҙҙәренең файҙаһына, үҫешенә, камиллашыуына йүнәлтергә бурыслы. Барыбыҙға 

ла бергәләшеп район иҡтисадының әһәмиәтле тармағы булып торған 

эшҡыуарлыҡ өлкәһенә иғтибарҙы арттырырға кәрәк. 

 

БЮДЖЕТ ҮТӘЛЕШЕ 

Райондың социаль – иҡтисади үҫеш кимәлен билдәләүсе төп 

күрһәткестәрҙең береһе булып уның йыйылма бюджеты иҫәпләнә.  

2014 йылда йыйылма бюджетҡа 519,8 млн. килем инде, шуның эсендә 

райондың үҙ өлөшө 100,4 млн., йәғни 19,3 % тәшкил итә. Дөйөм сумманың 80,7 

проценты федераль һәм республика бюджеттарынан районға бирелгән 

вәкәләттәрҙе үтәү өсөн тәғәйенләнгән аҡсалар иҫәбенә тура килә.  

Райондың үҙ килеменең 62,6 %-ы физик шәхестәр килеменә тәғәйен булған 

һалымдан (НДФЛ), 10,1 %-ы нефть продукттарын һатыуҙан килгән акциздан, 5,5 

%-ы  айырым эшмәкәрлек төрҙәренә һалынған  һалымдан, 4,5  %-ы ер өсөн 

һалымдан,  9,5 %-ы  муниципаль ер һәм мөлкәтте һатыуҙан, ҡуртымға биреүҙән, 

7,8 % -ты  башҡа өлкәләрҙән йыйылды. 

Район предприятиеларының, физик шәхестәрҙең бюджеттың бөтә 

кимәлдәре буйынса йыл башына бирәсәктәре 6,1 млн. һум булды, шул иҫәптән 

урындағы бюджетҡа  1,8 млн.  һум. Район бюджетына иң күп бурыслылар иҫәбенә 

«Бурзян-лес» һәм  «Бурзянлеспром» ойошмалары инә.  

Йыйылма бюджеттың сығымдар өлөшө 523,6 млн. һум тәшкил итте, шул 

иҫәптән  52,7 млн. – дәүләт идараһына; 54,9 млн. - милли иҡтисад мәсьәләләрен 

хәл итеүгә йүнәлтелде;  41,6 миллион – торлаҡ-коммуналь хужалыҡты; 284,1 млн. 

– мәғарифты;  36,5 млн. һумы – мәҙәниәтте; 44,9 млн. социаль түләүҙәрҙе һәм 6,5 

млн. спортты финанслауға тотонолдо.  

Муниципаль бюджетты тулыландырыу, эш биреүселәрҙең ваҡытында 

бюджетҡа түләүҙәрен тәъмин итеү,  халыҡтың ер һәм мөлкәтен иҫәпкә алдырыу 

маҡсатында 4 ведомство-ара комиссия ултырыштары үтте. Унда 41 шәхси 



4 
 

эшҡыуар һәм етәксенең эшмәкәрлеге тикшерелеп, килеп сыҡҡан етешһеҙлектәрҙе 

бөтөрөү буйынса күрһәтмәләр бирелде.   

2015 йылда ла райондың үҙ килемен арттырыу маҡсатында, өҫтөнлөклө 

йүнәлеш тип иҫәпләнгән туризм өлкәһендә эшләүселәрҙең бюджетҡа килем 

индереүен, ауыл хужалығы предприятиеларының ауыл эсендәге иҫәпкә алмай 

ҡулланған ерҙәрен, халыҡтың иҫәпкә алынмаған ер һәм мөлкәтен асыҡлау, 

бюджетҡа һалымдарын, ҡуртым хаҡын ваҡытында түләтеүҙе, аҡсаны маҡсатҡа 

ярашлы һәм файҙалы тотоноуҙы, предприятие һәм учреждениеларҙың тотороҡло 

эшләүен тәъмин итеү бурысы тора.  

ЕР ҺӘМ МИЛЕК МӘСЬӘЛӘЛӘРЕ 

Райондың дөйөм майҙаны 444  мең гектар, шуның район ҡарамағында 

булып килем бирә торған өлөшө ни бары 7,1% тәшкил итә, шул иҫәптән 6% - 

ауыл хужалығы тәғәйенләнешендәге, 0,8 % – ауыл биләмәләренең һәм 0,2 % - 

сәнәғәт йүнәлешендәге ерҙәр. 
Бөгөнгө көндә муниципаль милектең реестрҙағы дөйөм баланс хаҡы 1,2 

млрд. һум тәшкил итә. Отчет йылында муниципаль милек менән файҙаланыуҙан 

район бюджетына бөтәһе 9,2 млн. һум килем инде, шул иҫәптән ерҙе ҡуртымға 

биреүҙән 5,2 млн. һум, ер участкаларын һатыуҙан 1,4 млн. һум, күсемһеҙ милек 

объекттарын ҡуртымға биреүҙән 790, 5 мең һәм башҡа һалым булмаған түләүҙәр 

1,7 млн. һум.   
Шәхси йорттар төҙөү өсөн дөйөм 213,6 гектар майҙандағы 162 ер участкаһы 

ҡуртымға тапшырылды. Хужалыҡ, сауҙа итеү, бесән сабыу, туризмды үҫтереү һәм 

башҡа маҡсаттар өсөн граждандар һәм юридик шәхестәргә, фермер 

хужалыҡтарына 1477 гектар ер ҡуртымға бирелде. 2015 йылдың 1 ғинуарына 

ҡарата дөйөм 1426 гектар майҙандағы 1548 ер участкаларын ҡуртымға биреү 

килешеүе ғәмәлдә тора.  
Муниципаль милекте файҙаланған өсөн ваҡытында ҡуртым түләүҙәрен 

индермәүселәр  өсөн милек менән идара итеү комитеты тарафынан претензион-

иск эштәре алып барыла. 156 претензия аша 1,5 млн. һумлыҡ бурыстың 1 млн. 

һумы түләнде. 
Эйәһеҙ милекте  табыу һәм теркәү буйынса эштәр дауам итә. Отчет 

арауығында 68 күсемһеҙ милек объектына, улар урынлашҡан ерҙәргә райондың 

муниципаль милек хоҡуғы теркәлде. Юлдарға паспорттар эшләнеп, 115 гектар ер 

муниципаль милеккә күсте. 6 һыу үткәргес иҫәпкә ҡуйылып, уларға кадастр 

паспорттары төҙөлөү өҫтөндә, Яңы Собханғолдағы Йәштәр урамында электр 

селтәрҙәренә документтар әҙер, уларҙың баҙар хаҡы билдәләнде һәм артабан 

линияларҙы ҡуртымға биреү мәсъәләһе тора. Хосусилаштырыу планы төҙөп, 

киләсәктә лә ҡарауһыҙ ҡалған милекте иҫәпкә алып рәсмиләштерергә, унан табыш 

алыу юлдарын ҡарар кәрәк.  
Быйылғы йыл башына ҡарата Бөрйән районында 3 һәм унан да күберәк бала 

тәрбиәләүсе - 773, инвалид бала тәрбиәләүсе 104 ғаилә бар. «Башҡортостан 

Республикаһында ер мөнәсәбәттәрен көйләү» законына ярашлы өс һәм унан да 

күберәк бәлиғ булмаған, инвалид бала тәрбиәләгән ғаиләләр шәхси йорт төҙөү 

өсөн бер тапҡыр бушлай ер участкаһы  алырға хоҡуҡлы. 2012-2014 йылдарҙа 

район хакимиәтенә ошо категорияғаларға ҡараған 694 ғаилә мөрәжәғәт итеп, 

уларҙың 663-ө иҫәпкә ҡуйылды, 524 күп балалы, 29 инвалид бала тәрбиәләүсе 

ғаиләләргә ер бүлеме бирелгән, шул иҫәптән отчет йылында 144 - күп балалы, 4 

инвалид бала тәрбиәләүсе ғаиләләр. Шулай уҡ бюджет өлкәһендә эшләгән 30 

ғаиләгә бер тапҡыр бушлай ер участкалары бүленде.  
Ойошмалар һәм халыҡ тарафынан муниципаль ерҙәрҙең маҡсатлы һәм 

дөрөҫ ҡулланылышын тәъмин итер өсөн район хакимиәтендә 2014 йылдың 

апреленән муниципаль ер контроле буйынса баш инспектор эшләй. Белгес 

тарафынан ер ҡануниәтенең үтәлешен күҙәтеү өсөн 4102,5 гектар ерҙә 50 

тикшереү уҙғарылды. Уларҙың һөҙөмтәләре буйынса 326,1 гектарҙа 28 хоҡуҡ 

боҙоуҙар аныҡланып, 17 шәхес дөйөм 7 мең һумлыҡ административ яуаплылыҡҡа 

тарттырылды, 28 физик шәхескә ер ҡануниәтен боҙоуҙы ситләтеү маҡсатында 

киҫәтеүҙәр сығарылды.  
«Землемер» муниципаль унитар предприятиеһы үткән йылда 3,4 млн. 

һумлыҡ ер-кадастр эштәре башҡарҙы,  276 межа планы төҙөнө. Ҡыпсаҡ һәм 

Аҫҡар ауыл биләмәләрендә пай ерҙәрен бүлеү, 95 күп балалы ғаиләләргә ер 

участкаһын формалаштырыу буйынса кадастр эштәре үтәлде. Предприятие 

эшмәкәрлегенән район ҡаҙнаһына 294, 5 мең һумлыҡ килем инде. 
Халыҡтың ерҙе әүҙем алыуҙары бер яҡтан ыңғай күренеш булһа, икенсе 

яҡтан был ер биләмәләренең маҡсатһыҙ тотонолоуы йә иһә бөтөнләй 

ҡулланылмауы аяныслы. Ғәмәлдәге ҡануниәткә ярашлы маҡсатһыҙ тотонолған ер 

биләмәләренең хужаларына штраф санкциялары, хатта ерҙе кире тартып алыу 

ысулдары ла ҡаралыуын онотмаҫ кәрәк. Ағымдағы йылда хужаһы билдәһеҙ 

милекте иҫәпкә ҡуйыу, ә файҙаланылмағанын һатыуға сығарыу эштәре дауам 

итәсәк.  
АУЫЛ ХУЖАЛЫҒЫ 

Ауыл хужалығы һәм шәхси хужалыҡтарҙын үҫеше –халыҡ йәшәйешенең 

яҡшырыу күрһәткесе булып тора. Шуға күрә лә был тармаҡты ҡарау, уға 

иғтибарҙы һәм һалынған көстө арттырыу – туранан-тура ауыл кешеһенең йәшәү 

кимәлен күтәреүгә тиң.   

Район халҡы өсөн иҡтисади яҡтан төп тармаҡтарҙың береһе булып 

ҡортсолоҡ, йылҡысылыҡ, эре һәм ваҡ мөгөҙлө малдарҙы үрсетеү тора. 

2014 йылдың аҙағына ҡарата районда 75 ауыл хужалығы предприятияһы, 

шул иҫәптән 4 етештереү кооперативы, 2   муниципаль унитар ауыл хужалығы 

предприятияһы, 1 яуаплылығы сикләнгән ойошма, 68 крәҫтиән фермер хужалығы, 

5715 шәхси хужалыҡ иҫәпләнә. Бөгөнгө көндә 4 етештереү кооперативынан 

икәүһе (Салауат, Урал)  әүҙем эшләп килә, ә ҡалған ике кооператив хужалығы 

(Бөрйән, Ағиҙел), бер муниципаль унитар ауыл хужалығы предприятияһы (Тимер) 

һәм яуаплылығы сикләнгән ойошма (Ҡана) эшмәкәрлеген туҡтатыу өҫтөндә.  

2015 йылдың 1 ғинуарына ҡарата  бөтә төр хужалыҡтарҙа 6172 баш  

бал ҡорто,  3359 йылҡы малы, 16783 ваҡ  мал, 15304 эре мөгөҙлө мал иҫәпләнә.  

Ауыл хужалығы продукттарына хаҡтар түбәнәйеүе, яҡында һатыу 

нөктәләре булмауы төп проблемаларҙың береһе. Был мәсьәләнән сығыу юлдарын 

эҙләү маҡсатында  Хакимиәт тарафынан ауыл хужалығы тауарҙарын һатыуға 

сығарыу  йәһәтенән йәрминкәләр ойошторолдо, алынған килем күләме 2 млн. 

һумға яҡын.  

Ауыл хужалығы предприятиеларында 4718 центнер һөт етештерелеп, уның 

3622 ц  һатыуға сығарылған. Һөттөң уртаса тапшырылыу хаҡы 2014 йылдың 

башынан үҙгәрмәне,  13 һум 50 тин булды. Һәр һыйырҙан алынған һөт кимәле 

1864 кг.  

Отчет йылында хужалыҡтарҙа етештерелгән 692 центнер иттең 538-ҙе 

һыйыр, 154-е йылҡы итенә тура килә, дөйөм 1365 центнер ит һатыуға сығарылған.  

2014 йылда быҙау алыу  һаны 262 баш тәшкил итте, был һан 2013 йыл менән 

сағыштырғанда 30 процентҡа кәмегән. Һәр 100 һыйырҙың 49-ы ғына быҙаулауы –

кире күрһәткес. Был юҫыҡта эште яйға һалыу маҡсатында Бөрйән мәғлүмәт –

консультация үҙәге яһалма ҡасырыуға орлоҡ һатып алып ветеринар станцияһы 

менән берлектә хужалыҡтарға ярҙам күрһәтә башланы. 

Йылдан-йыл хужалыҡтарға көн итеү ауырлашыуы, баҙар шарттарында 

хаҡтар артһа ла, ауыл хужалығы тауарҙарының хаҡы шул килеш ҡалыуы отчет 

осоронда «Брәтәк» кооперативы эшмәкәрлеген туҡтатыуға, шулай уҡ «Ағиҙел», 

«Ҡана», «Тимер», «Бөрйән» хужалыҡтарының киләсәктә ябылыуына булышлыҡ 

итә.  

Ҡымыҙ бешеү һәм ҡортсолоҡ районыбыҙҙың үҙенсәлекле етештереү 

тармағы булып тора.  Отчет йылында 6 урында бөтәһе 242 центнер  ҡымыҙ 

етештерелеп һатылды.   

Был өлкәлә «Юлдашев», «Норотҡолов» крәҫтиән-фермер хужалыҡтары, 

«Хәйбуллин», «Ҡолһарин», «Ҡунафин» шәхси хужалыҡтары һәм «Үрнәк» 

муниципаль унитар предприятиеһы әүҙем эшләй. Шулай уҡ уҙған йылда шәхси 

эшҡыуар Фазлетдинова Р.Н. үҙе етештергән кәзә ҡымыҙын республика кимәленә 

сығарып, Башҡортостан аҙыҡ-түлек программаһына инде һәм баш ҡалала һатыу 

нөктәһен булдырыуға иреште. 

Халҡыбыҙҙың борон-борондан килгән кәсебе – ҡортсолоҡ менән 

шөғөлләнеүселәр һаны арта. Районыбыҙҙың ғына түгел, республиканың бренды  

булған бөрйән  балы менән  килем алыусыларҙың күбәйеүе - яҡшы күренеш. 2014 

йылда 6162 ҡорт күсе иҫәпләнә, улар тарафынан бөтәһе 1531 центнер бал 

етештерелгән. «Шүлгәнташ» ҡурсаулығында һәм шәхси хужалыҡтарҙа 400-ҙән 

ашыу солоҡ иҫәпләнә. Статистик мәғлүмәттәрҙән күренеүенсә уларҙан 20 ц бал 

алынған.  Аҫҡар ауылында Башҡортостан Республикаһы умартасылыҡ һәм 

апитерапия ғилми тикшеренеү үҙәгенең инә ҡорттар сығарыу буйынса станцияһы 

башҡорт тоҡомло ҡорттарҙы һаҡлап ҡалыу, уларҙы республика кимәлендә 

үрсетеү менән шөғөлләнә.  

 «Урал аръяғы үҫеше» программаһына ярашлы 2 яуаплылығы сикләнгән 

«Бөрйән балы» һәм «Бурзяночка» ойошмалалары үҙҙәре етештергән 

продукцияларын һауыттарға тултырыу ҡоролмаһын алды.  

Бөрйән балын күрше төбәктәрҙең дә  һатыу нөктәләрендә күрергә мөмкин. 

Йыл һайын республика кимәлендә ойошторолған көҙгө йәрминкәлә беҙҙең 

ҡортсолар әүзем ҡатнашып, үткән йылда 12 тоннаға яҡын бал  һатты.  

2012 йылдан башлап 6 белем биреү учреждениеларында һәм уларҙың 2 

филиалында ҡортсолоҡ фәне тергеҙелде. Бөгөнгө көндә уҡыусылар тәжрибәле 

уҡытыусылар менән берлектә белем биреү усаҡтарында 65 күстән торған 

умарталыҡтар тота.  

Районыбыҙҙа ҡортсолоҡто үҫтереүҙе йәйелдереү маҡсатында урман 

кодексына ярашлы бушлай  урман биләмәләрен ҡуртымға алып умарталыҡтар 

ойоштороу мөмкинлеген файҙаланып ҡалыу, ҡортсолоҡто киләсәктә табышлыраҡ 

тармаҡ итергә бурыслыбыҙ.  

Рәсәй Федерацияһы Бөтә донъя сауҙа ойошмаһына инеү сәбәпле, таможня 

берекмәһенең талаптар регламенттарына ярашлы,  ауыл хужалығында 

етештерелгән аҙыҡ-түлектең санитар нормаларға  тура килеүе шарт. Йәғни 2015 

йылдың 1 ғинуарынан  һатыуға сығарыла торған мал махсус цехтарҙа һуйылырға 

тейеш. Ошо эште бойомға ашырыу маҡсатында «Нур» кооперативы нигеҙендә 

мал һуйыу цехы тергеҙелеп, сафҡа инде.  

 Район хужалыҡтарында 2015 йыл уңышы өсөн  һөрөнтө ер 2611 гектар, ә 

шәхси хужалыҡтарҙағы 570 гектар картуф һәм йәшелсә ерҙәрен иҫәпкә алғанда, 

дөйөм һөрөнтө ерҙәр 3181 гектар тәшкил итә.  

2014 йылда 375 гектар ерҙә иген культуралары һәм 3150 гектарҙа аҙыҡ 

культуралары сәселде. Май-июнь айҙарының ҡоро килеү һөҙөмтәһендә 

күҙалланған продуктты алыу мөмкинлеге булманы.  375 гектар майҙандың 133 

гектары мал аҙығы алыу өсөн ҡулланылды. 

Отчет йылында ауыл хужалығы предприятиелары 242 гектар майҙанда иген 

культуралары йыйып алыуға өлгәште, уртаса гектар ҡеүәте - 8,1  центнер. Шәхси 

эшҡыуар Ф.М.Сәйәхов гектарынан 21,8 центнер, Ф.М. Хәйбуллин крәҫтиән-

фермер хужалығы – 6 центнер, Х.А.Шәрипова крәҫтиән-фермер хужалығы 

гектарынан 5,5 центнер иген һуҡтырып ала алды.  

Ҡышҡылыҡҡа 20 центнер аҙыҡ берәмеге,  шул иҫәптән преслау юлы менән 

95 % бесән әҙерләнде.  

2015 йылда 350 гектар күп йыллыҡ үлән сәсеүлектәрен яңыртыу 

планлаштырыла. Ағымдағы йыл уңышы өсөн хужалыҡтарҙа дөйөм 5 тонна һоло 

орлоғо һалынды, үтәлеш 4 процент ҡына тәшкил итә. «Салауатов» крәҫтиән-

фермер хужалығында 18 гектар ерҙә, «Шәрипова» КФХ-да 22 гектар ужым 

арышы сәселде.  

Сәсеүлектәрҙе малдан тапатмаҫ өсөн майҙандарҙы кәртәләр кәрәк. Был 

йәһәттән «Салауат» кооперативы, «Юлдашев», «Сәйәхов», «Хәйбуллин», 

«Латыпов» һәм «Шәрипова» крәҫтиән-фермер хужалыҡтары сабынлыҡ ерҙәрен 

кәртәләгәндән һуң күп йыллыҡ үләндәр сәсеп, ярайһы ғына уңыш алдылар.  

Әлеге ваҡытта бөтә төр хужалыҡтарҙа 768 трактор, 6 комбайн һәм 280 йөк 

машинаһы бар. Ауыл хужалығы кооперативтарында һәм крәҫтиән-фермер 

хужалыҡтарҙа 78 трактор, 6 комбайн һәм 30 йөк машинаһы иҫәпләнә, уларҙың 

уртаса тотонолоу ваҡыты 21 йыл. 2014 йылда хужалыҡтарға 8 МТЗ тракторы һәм 

2 пресс-йыйғысы һатып алынды. 

«2013-2015 йылдарҙа башланғыс фермерҙарға ярҙам күрһәтеү» 

программаһы сиктәрендә крәҫтиән-фермер хужалыҡтар: Айбулат  Дәүләтҡужин -

1,6 млн. һум, Азамат Үлмәҫбаев -1,4 млн. һум һәм Рәфҡәт Ырыҫбаев-1,4 млн.  

һумлыҡ грант алды.  

«2013-2015 йылдарҙа ғаилә малсылыҡ фермаларын үҫтереү» ведомство 

программаһына ярашлы Ф.М.Хәйбуллин крәҫтиән-фермер хужалығы 1,2 млн. 

һумлыҡ грантҡа эйә булды.  

Дәүләт ярҙамы менән 2014 йылда техника һәм кәрәкле ҡорамалдар алыуға 

ҡарамаҫтан мал аҙығын әҙерләү әле булһа проблема булып тора. Күп пай 

хужаларының техникалары һәм ҡоролмалары булыуға ҡарамаҫтан, яғыулыҡ 

материалы, орлоҡ һатып алырға аҡсаһы юҡ. Өҫтәүенә, ауылдарҙа көтөү 

ойошторолмау сәбәпле хужалыҡтарҙың сәсеүлектәре һәм сабынлыҡтары малдан 

тапатыла. Һәр ауылда 5-6 баш һыйыр малы булған фермерҙар бар, уларға килешеү 

нигеҙендә үҙенең малы менән бергә ауыл һыйырҙарын көтөп, килем алырға 

мөмкинселек бар. Яуымбай ауылынан Рәмил Латыпов бер нисә йыл урындағы 

халыҡтың йәш малын туплап йәйләүҙә көтә.  

Районда хосусилаштырылып та күпләп эшкәртелмәгән ерҙәрҙең майҙандары 

ҙур. Физик шәхестәр  тарафынан бүленеп алынған ауыл хужалығы ерҙәренең 

рациональ ҡулланылмауы, уларға һөрөнтө ерҙәрҙең иң яҡшы өлөшө бүленеү 

сәбәпле, күп майҙандарҙың тотонолмауы һөҙөмтәһендә  урындарҙа сабынлыҡтар 

етмәй. Пайсылар тарафынан эре хужалыҡтарға ер биләмәләрен ҡуртымға биреү, 

уларҙан табыш алыу беҙҙең районда тейешле кимәлдә түгел. 

Хужалыҡтар араһында тик Салауат исемендәге ауыл хужалығы 

кооперативы ғына килешеү нигеҙендә пайсыларҙан 418 га майҙанды 10 йылға 

ҡуртымға алып, уны  рациональ файҙалана.   

Хөкүмәттән ярҙам алған фермерҙарға техника һәм ерҙе эшкәртеп сәсерлек 

урын алыуҙарын күҙалларға кәрәк. Әгәр теләк булһа, бөгөндән һәр ауылда 

берләшеп, ер эшкәртеп сәсеүгә мөмкинселек бар.  

Район ветеринария станцияһы тарафынан районда эпизоотик һәм ветеринар 

санитария торошон күҙәтеү, яйға һалыу эше планға ярашлы үтәлде. Туберкулез, 

тороғоу һәм ҡотороу ауырыуҙары, себер түләмәһе һәм башҡа ауыл хужалығы 

малдарының, ҡоштарҙың ауырыуҙары районда үткән йылда теркәлмәгән. 

Районыбыҙ территорияһында 32 йоғошло, шул иҫәптән 5 үтә ҡурҡыныс, кеше һәм 

хайуандарҙа булған 14 дөйөм ауырыуҙарға ҡарата ветеринар саралар 

ойошторолдо. Шулай уҡ 22 ауырыу төрө буйынса диагностик тикшереүҙәр үтте. 

2014 йылда малдарҙың ҡотороу осраҡтарын булдырмау маҡсатында 15 202 мал 

вакцинацияланды.  

Эре мөгөҙлө малдарҙа лейкоз ауырыуын диагностикалау буйынса маҡсатлы 

эш алып барыла. Отчет йылында был төр сир менән ауырыусы 37 баш мал 

теркәлде. Тоҡом яҡшыртыу һәм мал һанын арттырыу буйынса 407 баш шәхси 

сектор, 49 баш йәмәғәт сектор малдары яһалма ҡасырылды. Һуңғы йылдарҙа 

эхинококкоз ауырыуын профилактикалау эштәре әүҙем бара. 2014 йылда был 

сирҙе булдырмау йәһәтенән 2398 баш эт һәм бесәйгә төрлө тикшереүҙәр 

үткәрелде. Халыҡты төрлө йоғошло ауырыуҙарҙан һаҡлап ҡалыу һәм ауыл 

хужалығы продукттарының кеше организмына зыян килтереүенә юл ҡуймау 

йәһәтенән ветеринар-санитар лаборатория отчет йылында 3112 тикшереү үткәрҙе. 

Улар һөҙөмтәһендә 320 кг малсылыҡ продукты яраҡһыҙ тип табылды һәм 

үтилләштерелде.  

Тәбиғәткә генә түгел, кеше һаулығына ла зарарлы булған йоғошло сирҙәрҙе 

профилактикалау маҡсатында  хоҡуҡ талаптарына яуап биргән 5,6 млн һумлыҡ 16 

мал зыяраттары сафҡа инде.  

Баҙар иҡтисады, райондың ҡаты тәбиғи шарттарҙа көнкүреш итеүе ауыл 

хужалығында уңышлы эшмәкәрлек алып барыуға ҡамасаулай. Хөкүмәт 

тарафынан күрһәтелгән ярҙамды ҡулланыу маҡсатында хужалыҡтарға  ер 

майҙандары базаһын булдырырға һәм фермер хужалыҡтарына берләшеп, күрше 

ҡалаларҙа  кибеттәр  булдырыу, үҙенеке менән бер рәттән халыҡтан йыйылған 

әҙер продукцияны һатыуҙы ойошторор кәрәк.  

ТУРИЗМ 
Райондың иҡтисади үҫешенең өҫтөнлөклө йүнәлештәренең береһе булып 

туризм тора. Ял итеү маҡсатында беҙгә килгән туристар һаны быйылғы йылда 40 

мең кешенән артты, шул иҫәптән Шүлгәнташ мәмерйәһен күрергә теләүселәр 33,3 

мең булды. Иҡтисадтың был тармағының ыңғай динамика күрһәтеүе киләсәктә 

туризм өлкәһендә хеҙмәт иткән эшҡыуарҙарға яңы мөмкинлектәр бирә.   

2014 йылда туризм өлкәһендә 20 эшҡыуар шөғөлләнеп бөтәһе 37 кешене эш 

менән тәъмин иткән. Үҙенсәлекле климат, бай тарихи һәм  мәҙәни мираҫ, 

хайуандар һәм үҫемлектәр донъяһының төрлөлөгө туризмдың һәм туристик 

маршруттың барлыҡ формаларын (һыбай һәм йәйәү йөрөү, йылға һәм урман-тау 

буйлап сәйәхәт итеү, велосипед, спорт туризмы, этнотуризм һ.б.) булдырырға һәм 

үҫтерергә булышлыҡ итә.  

Бөрйәндә ҡышҡы туризмды үҫтереү мәсьәләһен күтәреү ҙә зарур. Тау 

саңғыһы, тюбинг трассаһы, һунарсылыҡ, балыҡсылыҡ, тир һәм пейнтбол кеүек ял 

төрҙәре буйынса туристик базалар төҙөргә теләүсе ышаныслы, эре инвесторҙар 

кәрәк. Уларҙы ылыҡтырыу өсөн юл, ер мәсьәләләрен хәл итеү, оптик-сүс һәм кеҫә 

телефон бәйләнешенең, газ һәм электр селтәрҙәренең даими эшмәкәрлеген 

үҫтереү буйынса башҡараһы эштәр бихисап.  

Отчет йылында «Морат-туғай» ерлегендә туристик кемпинг төҙөү өсөн  

республика бюджетынан 19 млн. һум аҡса бүленеп, бөгөнгө көндә уның 45 

урынлыҡ комплексы сафҡа инде, шул иҫәптән ҡышҡы варианттағы 27 урынлыҡ 4 

йорт. Был объект «Ағиҙел» муниципаль унитар предприятиеһына хужалыҡ итеү 

өсөн тапшырылды. Эште дөрөҫ ойошторғанда кемпингты йыл әйләнәһенә 

ҡулланып килем алырға, район халҡын даими эш урындары менән тәъмин итергә 

була. «Ағиҙел» базаһында Бөрйән районының туристик ойошмаларын туплау, 

улар тураһында координацион һәм ойоштороу эштәр алып барыу, мәғлүмәт 

йыйыу үҙәге булдырылды. Үҙәктен үҙ сайты әүҙем генә эшләп килә.  

Район ҡунаҡтарын сифатлы шарттар менән тәъмин итеү маҡсатында 

«Юлбарс» яуаплылығы сикләнгән йәмғиәте инвестициялаған Иҫке 

Собханғолдағы 50 урынлыҡ ҡунаҡхана төҙөлөп бөтөп килә.  

Март айында Йомағужа һыуһаҡлағысында  балыҡ ҡармаҡларға 

яратыусыларҙың фестивале үтте. Был ҡыҙыҡлы сарала хеҙмәт коллективтары 

командалары, шулай уҡ сәләмәт тормош  яҡлылар әүҙем ҡатнашты.  

Июль айында Бөрйән районының Арғыҙма яланында «Башҡорт балы- 

Бөрйән даны» халыҡ–ара этнофестивале үтте. Киң масштаблы сара сиктәрендә 

балдан яһалған “Иң татлы тәмлекәс”, “Иң яҡшы солоҡ”, “Иң тәмле бал”, “Иң 

яҡшы умарта”, “Иң яҡшы милли костюм” кеүек конкурстар ойошторолдо. 

Бөрйәндәр генә түгел, ҡунаҡтар ҙа ярыштарҙа бик теләп, сәмләнеп ҡатнашып, рух 

күтәренкелеге алды. Фестивалдә ЮНЕСКО-ның халыҡ-ара эксперттар 

делегацияһы һәм ЮНЕСКО эштәре буйынса Рәсәй Комиссияһы ағзаларының 

ҡатнашыуы мәртәбәле булды. 

Районға ҡунаҡтарҙы йәлеп итәрлек тәбиғи, милли һәм мәҙәни 

сығанаҡтарыбыҙ бихисап. Шуға ла туризм матди файҙа килтерһен өсөн дөрөҫ 

реклама биреү, хеҙмәтләндереү кимәлен заманса үҫтереү һәм киңәйтеү аша 

күберәк кешене эш менән тәъмин итеү яғын уйлар кәрәк.  

Туризм өлкәһе берҙәм йүнәлешле эш алып барыуҙы талап итә, шуның өсөн 

дә республикала тормошҡа ашырылған төрлө программаларҙа әүҙем ҡатнашып, 

райондың килемен арттырыр өсөн маҡсатлы хеҙмәт итергә тейешбеҙ. Туристик 

ағымдың тулыһынса ойошторолоп көйләнелмәүе ял итеүселәрҙән һуң өйөм-өйөм 

булып сүп-сар ятып ҡалыуына булышлыҡ итә. Тәбиғәтте һаҡлау-барыбыҙҙың да 

изге бурыс. Отчет йылында районда «Таҙа Ағиҙел», «Беҙҙең йылға һәм күлдәргә-

таҙа яр», «Парктар маршы» акциялары уңышлы үтте. Ағиҙел йылғаһының яр 

буйҙарын сүп-сарҙан таҙартыу эшендә бөтә ойошма һәм предприятиелар әүҙем 

ҡатнашты. Бынан тыш «Экологтар көнө», тәбиғәтте һаҡлауға арналған 

фотобәйгеләр, форумдар, түңәрәк өҫтәлдәр, семинар-кәңәшмәләр, экологик 

өмәләр һәм башҡа саралар үтте. Был сараларҙарҙа 5800 кеше һәм 57 берәмек 

техника ҡатнашып, бөтәһе 84 тонна сүп-сар сығарылды.  

Шулай уҡ ауылдарҙы төҙөкләндереү йүнәлешендә лә күп эштәр 

башҡарылды. Юлдар, майҙандар, йәмәғәт урындары, йорттар һәм шәхси ихаталар 

эргәһендәге биләмәләр, шишмәләр тәртипкә килтерелде, ағас-ҡыуаҡтар 

ултыртылды.  Был эштәрҙе ойоштороуға һәм тормошҡа ашырыуға ауыл 

биләмәләрендә уҙғарылған төрлө бәйгеләр ҙур йоғонто яһаны.  

2014 йылда Башҡортостан  Республикаһы тәбиғәттән файҙаланыу һәм 

экология министрлығы белгесе  тарафынан 23– кесе һәм урта эшҡыуарлыҡ 

субъекттары һәм  3– юридик шәхес тикшерелде, шуларҙың 7-һе – пландан тыш. 

Инспекция эштәре буйынса белгес тарафынан 65 административ язаға 

тарттырылыу тураһында ҡарар сығарылып, 242 мең  һумлыҡ штраф йыйылды.  

 “Тирә-яҡ мөхитте һаҡлау” тураһындағы Федераль законға ярашлы 

производство ҡалдыҡтары йыйылып, зарарһыҙландырып, кешеләр һаулығына 

зыян килтермәҫлек хәлдә һаҡланырға йәки күмелергә тейеш. Бигерәк тә һыу 

ятҡылыҡтарына, һыу буйына ҡалдыҡтарҙы ташлау ҡәтғи тыйыла. 

Экологияның торошо кешенең үҙенән, һәр йорттан, урамдан башланырға 

тейеш. 

УРМАН ХУЖАЛЫҒЫ 

Урман – Бөрйәндең  төп матди, тәбиғи байлығы, экологик хәүефһеҙлек 

сығанағы.  Район иҡтисадын, халыҡ хужалығын, көнкүрешен үҫтереүҙә урман төп 

таянысыбыҙ. 

 «Бөрйән урман хужалығы» дәүләт ойошмаһы, «Бөрйән урманы» 

автономиялы учреждениеһы район биләмәһенә ингән  дәүләт урман фонды 

ерҙәрен рациональ ҡулланыу, яңынан тергеҙеү һәм һаҡлау буйынса уңышлы 

эшмәкәрлек алып бара. 

Бөрйән урман хужалығы 7 участка лесничествоһына бүленә.  Урман фонды 

район майҙанының 82 процентын тәшкил итә. Бөтәһе 696 квартал иҫәпләнә, һәр 

кварталдың уртаса майҙаны 461 гектар.  

Районда тулайым ағас запасы 46,6 млн. кубометр, шул иҫәптән ылыҫлы 

урман-16 млн.  2014 йылда билдәләнгән йыллыҡ урман ҡырҡыу иҫәбе 302,9 мең 

кубометр, уның 61,7-һе - ылыҫлы, 222-һе – япраҡлы ағасҡа һәм 19,2 меңе ҡаты 

төр япраҡҡа тура килә. 

Урман сәнәғәте өлкәһендә 9 арендатор 172 мең кубометр урманды эшкәртә, 

шуның  56 меңе ҡарағай. Яуаплылығы сикләнгән 3 йәмғиәтте берләштергән ағас 

эшкәртеүселәр ассоциацияһы дөйөм 22 мең куб., шул иҫәптән 10 мең кубометр 

ылыҫлы урманды ҡуртымға алған. Пилорама тотоусы шәхси эшҡыуарҙарҙың 

һаны яҡынса 80.  

Шәхси йорт төҙөү өсөн ағас һорап ғариза яҙыусылар һаны йыл да арта. 

Отчет йылында мөрәжәғәт итеүселәргә «Бөрйән урмансылығы» дәүләт бюджет 

учреждениеһы тарафынан 28,7 мең кубометр ылыҫлы һәм 97 мең кубометр 

япраҡлы ағас бүленде. Отчет йылында 18 аукцион үткәрелеп 3,3 мең- ҡарағай, 

27,5 мең кубометр япраҡлы ағас һатылды. 

Үткән йылда «Бөрйән урманы» автономлы  учреждениеһының йыллыҡ 

тауар етештереү һәм хеҙмәтләндереү күләме 8,2 млн. һум тәшкил итте. Шулай уҡ 

ойошма урман әҙерләп сығарыу, халыҡҡа таҡта бысыу, питомниктарҙа ылыҫлы 

үҫентеләрҙе үҫтереп һатыу, янғын һүндереү һәм Яңы йыл байрамына шыршы 

әҙерләү кеүек эштәр менән шөғөлләнә. «Бөрйән урмансылығы» менән төҙөлгән 

килешеү нигеҙендә, тотонолған 53 гектар майҙанда урман культуралары 

ултыртылды, 100 кг ылыҫлы ағас орлоғо әҙерләнде. Районда ағас эшкәртеүҙе 

йәйелдереү өсөн мөмкинселектәр әле байтаҡ. Был йәһәттән заманса 

технологияларҙы үҙләштереп, яңы төр продукцияларҙы етештереүҙе яйға һалыр 

кәрәк.   

Бөгөнгө көндә ағасты тәрән эшкәртеү менән «Бөрйән» урман хужалығы 

компанияһы» шөғөлләнә. Йәмғиәт йылына 6,3 мең кубометр ағас эшкәртә, шул 

иҫәптән 4 мең - ҡарағай. Ағасты киптереп эшкәртеү буйынса линия асыу – 

ойошманың  киләсәккә төп бурысы булып тора. Әҙер материалдарҙың түбән 

сифатлы ағастарҙан етештерелеүе отошло. Ошо пландарҙы тормошҡа ашырыр 

өсөн ойошма 8,2 млн. һум инвестиция һалырға әҙер. 

Исламбай ауылында Стәрлетамаҡ ҡалаһынан килгән шәхси эшҡыуар түбән 

сифатлы ағастарҙы эшкәртеп, кирбес һәм шлакоблоктар өсөн ағас поддондар 

етештереү менән бер рәттән 12 кешене эш урыны менән тәъмин итә. 

Районыбыҙҙың шәхси эшҡыуарҙары ла ошо йүнәлештә бик уңышлы һәм сифатлы 

эшләй алыуҙарына һис тә шикләнерлек түгел.  

Ағас эшкәртеүҙе район сәнәғәтенең төп тармағына әйләндерергә 

мөмкинселектәр бар. Бының өсөн заманса технологияларҙы ҡулланып, күмер 

яғыу, пеллет етештереү кеүек яңы төр продукцияларҙы сығарыуға булышлыҡ 

итеү мөһим. 

   

ТӨҘӨЛӨШ 

2011-2015 йылдарға иҫәпләнгән муниципаль райондың социаль-иҡтисади 

үҫеше комплекслы программаһына ярашлы, 2014 йылда төҙөлөш, юлдарҙы 

төҙөкләндереү эштәре ҡыҙыу барҙы.  

Отчет йылының ноябрь айында Баҙал биҫтәһендә 96 млн. һумға 150 

урынлыҡ  мәктәп-балалар баҡсаһы төҙөлөп бөтөп, ҡулланыуға тапшырылды. Иҫке 

Собханғолдоң 1-се һанлы балалар баҡсаһында ла ҙур ремонт эштәре, айырыуса 

һыу, канализация, электр линияһын яңыртыу буйынса эштәр башҡарылды. Был 

күләмде атҡарыу өсөн «Урал» хәйриә фондынан 5,3 млн. һум аҡса бүленде, 

объектта төҙөлөш эштәре быйылғы йылда ла дауам итәсәк. Йыл аҙағында Иҫке 

Собханғолда 550 урынлыҡ мәктәп һәм 120 урынға иҫәпләнгән интернат төҙөүгә 

килешеү ғәмәлгә инде. Был ҙур эште бойомға ашырыу өсөн республика 

бюджетынан 402 млн. һум аҡса бүленеп, бөгөнгө көндә төҙөлөш эштәре 

башланды.  Баҙал биҫтәһен тулыһынса тәбиғи газ менән тәъмин итеү буйынса 

эштәр тамамланды. 2014 йылда  24,5 млн. һумлыҡ 20,7 км газ линияһы һалынып, 

21 өй зәңгәр яғыулыҡҡа күсте. Абоненттар һаны бөгөнгө көнгә  аҙ, әммә 

киләсәктә тәбиғи газ менән тәъмин ителергә теләүселәр һаны артыр тигән өмөттә 

ҡалабыҙ. Шулай уҡ биҫтәлә электр линияларын яңыртыу буйынса 12 млн. һумлыҡ 

эштәр башҡарылды, 3 трансформатор урынлаштырылды. Эштәр ағымдағы йылда 

ла дауам итәсәк һәм Баҙал биҫтәһенең ҡалған 5 урамында 4 саҡрым оҙонлоҡта 

электр линиялары үткәреләсәк.  

Йыл дауамында «Водолей» яуаплылығы сикләнгән йәмғиәте 15 саҡрымдан 

ашыу яңы һыу торбалары һалды. Килешеү нигеҙендә һыу селтәрҙәрен төҙөү эшен 

ағымдағы йылдың аҙағына тамамлау күҙаллана. Был маҡсатты тормошҡа ашырыу 

өсөн дөйөм 44 млн. һум аҡса бүленде, отчет йылында был сумманың 19 млн. 

һумы үҙләштерелде.  

        Бөрйән юл ремонтлау-төҙөү идаралығы  273,8 км оҙонлоғондағы региональ 

юлдарҙы ҡарай, уларҙың 57,4 саҡрымына асфальт түшәлгән, 224,2 саҡрым күсмә 

төрҙәге һәм ҡалған 16 -һы – грунтлы юлдар.  2014 йылда идаралыҡ тарафынан 

Иҫке Собханғол – Мораҡ юлына план буйынса 1 саҡрым юлға ҡаты түшәм һалыу 

ҡаралһа,  юлсылар тырышлығы менән 6 саҡрым асфальтланды.  Идаралыҡтың эш 

күләме үткән йылдарға ҡарағанда 12-15 процентҡа арттырып үтәлде.  

Муниципаль килешеү буйынса  Байназар - Мораҙым, Иҫке Собханғол – Яңы 

Собханғол йүнәлешендәге,  Байназар, Яңы Собханғол, Ҡолғана ауылдарында 

урам араһындағы юлдарҙы төҙөкләндереү эштәре алып барылды. Район үҙәгендә 

Мөхтәр Сәғитов, Баҙал биҫтәһендә Аҡмулла һәм Шәйехзада Бабич урамдарында 

асфальт һалынды. Тышҡы заказдар буйынса «Хазина» сауҙа үҙәге һәм Баҙал 

биҫтәһендәге башланғыс мәктәп-балалар баҡсаһы янына асфальт түшәү, йорт 

эргәләрен төҙөкләндереү кеүек эштәр башҡарылды.  

2014 йылда  урмандарҙа янғынға ҡаршы Ишембай районы Ҡолғона 

ауылынан Ғәлиәкбәргә тиклем, шулай уҡ Үрге Нөгөш ауылы йүнәлешендә техник 

юл һалына башланы.  

Отчет осоронда  урындағы, региональ һәм муниципаль-ара  юлдарҙы ҡарау 

өсөн 6,4 млн. һум аҡса үҙләштерелде. Хакимиәт тарафынан үткән йылда 

Ишдәүләт ауылына юл һалынды, Иҫке Монасип (Кепес) һәм Нәби ауылдарына 

ингән юлдар төҙөкләндерелде. Киләсәктә юлдарҙың хәлен яҡшыртыу, халыҡ 

күпләп йөрөгән ерҙәге, айырыуса белем усаҡтары янындағы юлдарға тейешле  

тамғалар ҡуйыу, Ағиҙел ҡасабаһы, Яңы Собханғол,  Нәби, Мәһәҙей һәм башҡа 

ауылдарҙа мәктәптәрҙең торошон яҡшыртыу буйынса эштәр етәһе. Һәм уларҙы 

тормошҡа ашырыу буйынса район Хакимиәте даими эш алып барасаҡ.  

Отчет йылында урындағы инициативаларҙы бойомға ашырыуға йүнәлтелгән 

проектта ҡатнашыу күп кенә көнүҙәк проблемаларҙы ҡуҙғатырға ярҙам итте. 2014 

йылда был проектта райондың 12 ауыл биләмәһе ҡатнашып, алтыһы еңеп сыҡты.  

Проект сиктәрендә Байғаҙы ауылында еңел автомобилдәр һәм йәйәүлеләр өсөн 

күпер төҙөлдө, Әбделмәмбәт һәм Аҫҡар ауылдарында урамдар төҙөкләндерелде, 

Яңы Монасипта һәм Ғәҙелгәрәйҙә спорт майҙансыҡтары төҙөлдө. Тимер 

ауылында ябыҡ спорт майҙансығының беренсе төҙөлөш этабы тамамланыу 

өҫтөндә. 2015 йылда урындағы инициативаларҙы бойомға ашырыуға йүнәлтелгән 

проектта ҡатнашыу дауам итәсәк.  

Халыҡ программаларҙың эшләүен белергә һәм бындай хеҙмәттән 

файҙаланырға тейеш. Районда «Йорт комплекты» проекты уңышлы эшләп килә. 

Уның төп маҡсаты – аҙ ҡатлы төҙөлөштө үҫтереү, торлаҡ шарттарын яҡшыртыуға 

мохтаж граждандарға ярҙам итеү. Проект сиктәрендә 2012 йылда 1 ғаилә, 2013- тә 

– 8, 2014 йылда 20 кеше  ошо мөмкинлектән файҙаланды. Ағымдағы  йылдың  1-

се кварталына  ҡарата исемлектә 10 кеше тора.  

Район үҙәгендә урынлашҡан 6 күп фатирлы йортто хеҙмәтләндереү эшен 

идара итеүсе компанияға тапшырыу маҡсатында унда йәшәүселәр менән 

йыйылыштар үткәрелде. Киләсәктә был йөкләмәне үҙ өҫтөнә «Алағуян» 

муниципаль унитар предприятиеһы аласаҡ.  

Торлаҡ кодексына, республика ҡануниәтенә ярашлы күп фатирлы йорттарҙа 

йәшәүселәр үҙ йорттарында капиталь ремонт эшләү өсөн иғәнәләрен индереүгә 

бурыслы. Сумма региональ операторҙа тупланып, киләсәктә уртаҡ финанслау 

шарттарында йорттарҙы төҙөкләндереүҙә ҡулланыласаҡ.  

Бөгөнгө көндә юлдарҙы, мәктәптәрҙе төҙөү һәм реконструкциялау, 

ауылдарҙың инфраструктураһын үҫтереү мәсьәләләре төҙөлөш өлкәһендә 

өҫтөнлөклө йүнәлеш булып ҡала килә.   

 

ТОРЛАҠ-КОММУНАЛЬ ХУЖАЛЫҠ 

Һәр кем үҙе йәшәгән йорт, урам, ауыл йәки ҡала күркәм, матур һәм тәрбиәле 

булыуын, йорттарҙа йылылыҡ һәм һыуҙың, ут һәм газдың өҙөлмәүен теләй. Беҙҙең 

йорттарҙағы таҙалыҡ һәм урамдарҙағы тәртип, кешеләрҙең йәшәү сифаты һәм 

яҡшы кәйефе башлыса торлаҡ-коммуналь хужалыҡ предприятиеларының 

тотороҡло эшләүенә бәйле.  

2014 йылда «Алағуян» муниципаль унитар предприятиеһы Иҫке Собханғол 

ауылында 19 учреждение һәм ойошманы, 96 фатирҙы йылылыҡ менән тәъмин 

итте. Предприятие  тарафынан Иҫке Собханғол ҡулланыусыларына 4298 

гигакалорий йылылыҡ тапшырылды, шул иҫәптән ауыл халҡына 1089 Гкал. 

Күрһәтелгән хеҙмәтләндереүҙәрҙән предприятиеның сығымдары 97% -ҡа 

ҡапланды.  Ойошманың халыҡтан 2014 йыл аҙағына 203 мең һум аласағы ҡалды.  

Элемтә узелы бәйләнеш сараларын үҫтереү маҡсатында Килдеғол, Һарғая, 

Исламбай, Ғәҙелгәрәй, Брәтәк, Бәләкәй Ҡыпсаҡ, Яңы Мөсәт һәм Ҡолғана 

ауылдарында оптик-сүс кабелдәрен тоташтырыу, район буйынса элемтә 

линияларын реконструкциялау һәм ремонтлау эштәре башҡарҙы. Отчет йылында 

интернет абоненттары – 2592, IP-телевидение  ҡулланыусылар – 1850, телефон 

бәйләнешенә эйә булыусылар һаны 3779-ға етте.  

Бөрйән районы электр селтәрҙәре хеҙмәткәрҙәре 2014 йылда Иҫке Мөсәт, 

Яңы Монасип һәм Морат туғайҙа 6,7 км линияларҙа, Бәләкәй Ҡыпсаҡ һәм Аҫҡар 

ауылдарындағы трансформатор подстанцияларына дөйөм 2 млн. һумдан ашыу 

суммаға капиталь ремонт үткәрҙе. Байназар ауылында 297 иҫәпләү приборы 

алмаштырылды.  

Отчет йылында 153 йорт һәм яңы етештереү объекты электр селтәрҙәренә 

тоташтырылған, был маҡсаттарҙы тормошҡа ашырыу өсөн бер ҡеүәтле 

трансформатор, Иҫке Мөсәт, Иҫке Монасип, Яуымбай, Мораҙым һәм Әтек 

ауылдарында 5 мачта  (мачтовый) трансформатор подстанцияһы ҡуйылып, яңы 

линиялар төҙөлдө.  

«КомЭнергоСервис» яуаплылығы сикләнгән ойошмаһы күп тармаҡлы 

эшмәкәрлек алып бара.  2014 йылда «КЭС» электр энергияһын селтәрҙәр буйлап 

тапшырыу, тоташтырыу, һалҡын һыу менән тәъмин итеү, ҡаты һәм шыйыҡ 

көнкүреш ҡалдыҡтарын йыйыу һәм уларҙы урынлаштырыу эштәрен башҡара. 

Шулай уҡ электромонтаж, махсус транспорт, ағас бысыу һәм шиномонтаж кеүек 

хеҙмәттәр күрһәтә. 2014 йылда ойошма электр энергияһын селтәрҙәр буйлап 

тапшырыу һәм тоташтырыуҙан 2,9  млн. һум, халыҡты һалҡын һыу менән тәъмин 

итеүҙән  1 млн. һум ҡаты һәм шыйыҡ көнкүреш ҡалдыҡтарын урынлаштырыуҙан 

595 мең  һум килем алған.  

2014 йылда ауылдарҙа 890 урам яҡтыртыу нөктәләре ҡуйылды. Киләсәктә 

лә ҡараңғы  урамдарҙы  барлап, был эште ауыл хакимиәте башлыҡтары, 

депутаттар менән берлектә эшләү мөһим.   

Башҡортостан Республикаһы торлаҡ төҙөү фондының ярҙамы менән Баҙал 

биҫтәһенең Ш.Бабич, Ҡадыров, Баҙал урамдарында юғары вольтлы линияларҙы 

төҙөкләндереү эштәре башҡарылды. Район Хакимиәтенән бүленгән аҡса иҫәбенә 

Иҫке Собханғол ауылының Ағиҙел урамында линиялар һуҙылды һәм 

трансформатор подстанцияһы урынлаштырылды. Һөҙөмтәлә был 

трансформаторға тоташтырылған халыҡтың ҡулланыу  көсөргәнеше артты. 

Киләсәктә һәр ауылда һыу өсөн аҡса йыйған, колонка, торбалар һәм һыу 

башняларын төҙөкләндереп, үҙ ҡарамағына алған яуаплы кешеләрҙе билдәләү 

кәрәк. Был йәһәттән Байназар ауылында эштәр әүҙем бара.  

АРХИТЕКТУРА 

Район Хакимиәтенең баш архитекторы ер бүлеменең планын төҙөү, 

капиталь һәм төҙөлөш объекттарының сафҡа инеүенә рөхсәт биреү кеүек эштәр 

башҡара. Шул уҡ ваҡытта төҙөлөш документтарын  контролдә тотоп, тормошҡа 

ашыра.   

2014 йылда район Хакимиәтенең баш архитекторы 582 капиталь төҙөлөшкә  

рөхсәт бирҙе, әсәлек капиталына таянып торлаҡ төҙөүҙе раҫлау өсөн 15 акт 

төҙөлдө.  

 Отчет осоронда 7513  кв.м. дөйөм майҙандағы 93 шәхси объект сафҡа инде.  

Ауылдарҙың генераль пландарын төҙөү эштәре дауам итә. Ырғыҙлы, Тимер, 

Ҡыпсаҡ һәм Ғәлиәкбәр ауыл биләмәләренең генераль пландарын төҙөү өсөн 

район бюджетынан 450 мең һум, республика бюджетынан 535 мең һум аҡса 

бүленде.  Шулай уҡ 2014 йылда 11 ауыл биләмәһенең ерҙе ҡулланыу һәм төҙөлөш 

эшенә ҡағиҙәләр эшләнде. 2011 йылда район Советы ултырышында «Муниципаль 

район биләмәһендә тышҡы реклама сараларын урынлаштырыу һәм файҙаланыу 

ҡағиҙәләре» ҡабул ителһә лә үтәлмәне. 2015 йылда был өлкәлә контролде 

арттырып, эште яйға һалыр кәрәк.  Заман талаптарына ярашлы шәхси йорттарҙың, 

йәмғиәт биналарының төҙөк булыуы, архитектура талаптарына яуап биреүе шарт.  

 ҮҘИДАРА 

Ауыл тормошоноң йәмле һәм йәнле булыуы туранан-тура урындағы 

үҙидара органдарының эшмәкәрлегенә бәйле. Бөгөнгө көндә районда 12 ауыл 

биләмәһе үҙенең эшен “Рәсәй Федерацияһында урындағы үҙидаралыҡты 

ойоштороуҙың дөйөм принциптары тураһындағы” 131-се федераль ҡанунға 

ярашлы ойошторған. Был норматив хоҡуҡи акт аша федераль һәм республика 

кимәлендәге айырым вәкәләттәрҙең тапшырылыуы беҙгә күп мөмкинселектәр 

генә биреп ҡалманы, иңебеҙгә ҙур бурыстар ҙа йөкмәтте. Урындағы үҙидара 

институты эффектлы эшләһен өсөн федераль һәм республика бюджеттарынан 

даими финанс ярҙамы күрһәтелә. Республика башлығы Р.З. Хәмитовтың шәхсән 

инициативы буйынса ауыл биләмәләренә 2013 йылдан йыл һайын дүртешәр йөҙ 

мең, 3 мең кешенән ашыу халыҡ иҫәбе буған Иҫке Собханғол хакимиәтенә 500 

мең аҡса бүленә. 2015 йылдың 1 ғинуарынан 11 ауыл биләмәһенә бишешәр йөҙ 

мең, Иҫке Собханғолға 600 мең бүленәсәк. Урындағы көндәлек мәсъәләләрҙе хәл 

иткәндә был ярҙам ҙур әһәмиәткә эйә.   

Районды байҡап сыҡҡанда ҡайһы биләмәлә депутат корпусының  халыҡ 

менән берлектә тырышып эшләүе, һайлаусыларының ышанысын аҡлауы аныҡ 

күренә. Шуныһы ҡыуаныслы, район Хакимиәте ярҙамы менән Кейекбай ауыл 

хакимиәте яңы бина төҙөп инеп, бөгөнгө көндә персонал һәм халыҡ өсөн яҡшы 

шарттар тыуҙырҙы. Халыҡ мәнфәғәте өсөн тырышып эшләгән Әтек, Тимер, 

Кейекбай, Аҫҡар, Ҡыпсаҡ һәм Байғаҙы ауыл хакимиәттәрен ыңғай яҡтан баһалап 

китеү урынлы. 

Ауылдарҙа халыҡ уңайлығы өсөн төҙөлгән объекттарҙы һәм ҡоролмаларҙы, 

электр энергияһын һаҡсыл ҡулланыуҙы күҙ уңынан ысҡындырмайыҡ. Урындағы 

ҡаҙналарҙың хәлен иҫәпкә алып, депутаттар, халыҡ менән берлектә хакимиәттәр 

ресурстарҙы маҡсатлы һәм рациональ ҡулланырға тырышырға тейеш.  

СОЦИАЛЬ СӘЙӘСӘТ 

Районда 16536 кеше иҫәпләнә.  Халыҡтың тәбиғи үҫеше буйынса Бөрйән 

районы 1 урында килә. 2014 йылда 344  сабый донъяға килгән (175  малай, 166 

ҡыҙ), 2013 йыл менән сағыштырғанда, тыуым - 21, үлем 8 кешегә кәмегән. Яҡты 

донъя менән хушлашыусы 177 кеше иҫәпләнә. 2014 йылда 10 кеше үҙ-үҙенә ҡул 

һалған (2013 йылда – 14), улар уртаса 42 йәштәге кешеләр. 1 йәшкә тиклем 1 

сабыйҙың үлем осрағы теркәлгән. Район буйынса уртаса йәшәү кимәле ирҙәрҙең – 

57, ҡатын-ҡыҙҙарҙың – 71 йәш. Һуңғы йылдарҙа районда миграция күрһәткестәре 

кире яҡҡа үҫешә, 2014 йылда халыҡ һаны 201 кешегә кәм. Был тәү осраҡта 

эшһеҙлеккә һәм хеҙмәт хаҡының түбән булыуына бәйле.  

Отчет йылында 168  пар ғаилә ҡорған (2013 йылда – 191). Республика 

күрһәткестәре буйынса никахҡа тороусыларҙың уртаса йәше 21-23 йәш. 2013 йыл 

менән сағыштырғанда 14-кә артып, 74 ғаилә айырылышҡан. Йәш ғаиләләрҙең 

тәүге биш йыллыҡта 56 проценты социаль ауырлыҡтарға әҙер булмау сәбәпле 

тарҡалалар.  Шуның өсөн дә тәү сиратта ата-әсә, йәмғиәт һәм социаль ойошмалар 

тарафынан йәмғиәтебеҙҙең нигеҙен тәшкил иткән ғаилә усаҡтарына ваҡытында 

тейешле кәңәш һәм ярҙам күрһәтеү мөһим. Бөгөнгө көндә ғаилә статусын күтәреү 

дөйөм бурыстарыбыҙҙың береһе.   

Халҡыбыҙҙың яҙмышына битараф булмаған кешеләрҙе туплаған йәмәғәт 

ойошмалары район кимәлендә  бихисап саралар һәм акциялар ойошторҙо. Ғаилә 

башлығының статусын күтәреү, балалар тәрбиәләүҙә уның әһәмиәтен һәм 

әүҙемлеген арттырыу маҡсатында Атайҙар Советы булдырылды.  2015 йылда 

районыбыҙҙың һәр ауылында был ойошманың эшен йәйелдереү күҙаллана. 

Киләсәктә ауыл биләмәләре башлыҡтары халҡыбыҙға хас булмаған насар 

күренештәрҙе кәметеү маҡсатында йәмәғәт ойошмалары менән әүҙем эшләргә 

тейеш. «Айыҡ ауыл» республика бәйгеһендә ҡатнашыуҙы йәнләндереү ыңғай 

һөҙөмтәләргә килтерер ине. Әбделмәмбәт ауылы магазиндарында иҫерткес 

эсемлектәр һатылмауы яҡшы күренеш.  Киләсәктә был тәжрибәне башҡа 

ауылдарҙа тормошҡа ашырыу мөһим. 2014 йылда конкурста Яңы Собханғол 

ауылы ғына ҡатнашты. Был ауыл эшҡыуарҙары ла  иҫерткес эсемлектәр һатыуҙан 

баш тарттылар. Муниципаль район Хакимиәте ҡарамағында эшләп килгән 

административ комиссия тарафынан отчет осоронда 75,2 мең һумлыҡ 147 штраф  

һалынды,  бөгөнгө көнгә ҡарата уның 33,3 мең  һумы түләнгән. 

Районда бөтәһе етем һәм ата-әсә ҡарауынан мәхрүм ителгән 68 бала, шул 

иҫәптән 2014 йылда был исемлек 12 балаға артты. Ата-әсәлек хоҡуғынан мәхрүм 

ителеүселәр һаны – 3.   

Отчет йылында 8 бала үҙ ғаиләһенә ҡайтарылды, 22 бала башҡа ғаиләгә 

тәрбиәгә бирелде. Ауыр хәлдә булған ата-әсәләрҙән балаларын тартып алмай, 

тейешле ярҙам күрһәтеп,  ғаиләлә ҡалдырырға тырышыр кәрәк. 

Етем һәм ҡарауһыҙ ҡалған балаларҙың ялын ойоштороу өсөн республика 

бюджетынан 706 мең  һум аҡсаға 17 бала «Салют» санаторийында, 36 бала 

«Ағиҙел» лагерында ял итеп, һаулығын нығытты.  

Торлаҡ алыусылар исемлегендә 17 етем бала сиратта тора. Уларҙың 3-һе 

2014 йылда республика һәм федераль бюджеттан бүленгән 2,6 млн. һум аҡсаға 

йорт менән тәъмин ителде.  

Районда 18 йәшкә тиклем 5715 бала иҫәпләнә. Бәлиғ булмағандарҙың эше 

һәм уларҙың хоҡуҡтарын яҡлау буйынса комиссия ғаилә мәсьәләләре буйынса 

педагог-психологтар һәм социаль төркөм белгестәре менән берлектә ауылдарҙа 18 

ултырыш үткәрҙе һәм 312 рейд ойошторҙо. Тәртипһеҙлектәрҙе иҫкәртеү маҡсаты 

менән төҙөлгән комиссия исемлегендә 14 үҫмер һәм 46 ғаилә иҫәптә тора, уларҙа 

106 бала тәрбиәләнә.  

Йыл барышында социаль ауырлыҡтар килеп тыуған ғаилә йәки бала 

тураһында 66 сигнал килде (2013 йылда – 72). Уларҙың  37-һе күҙәтеүгә алынды 

һәм ауыр хәлдә ҡалыусы 39 ғаиләгә психологик, консультатив һәм башҡа ярҙам 

күрһәтелде.  

Халыҡты социаль хеҙмәтләндереүҙең комплекслы үҙәге хеҙмәтсәндәре 

тарафынан 322 кешегә өй шарттарында социаль ярҙам, 188 кешегә социаль-

медицина ярҙамы ойошторолдо, ауыр шарттарҙа йәшәүсе ғаиләләргә 1562 тиҙ 

социаль хеҙмәтләндереү башҡарылды.  

Инвалидтарға техник-реабилитация ҡорамалдарын  алыуға - 35, шифаханаға 

юлламалар биреү буйынса 12 ғариза ҡәнәғәтләндерелде.  

«Мәктәпкә йыйынырға ярҙам ит» мәрхәмәтлек акцияһында 33 ойошма 

ҡатнашып, мәктәп кәрәк-яраҡтары менән 107 бала тәъмин ителде.  

Әлеге ваҡытта районда 8 Бөйөк Ватан һуғышы ветераны,186 - тыл, 1200 

хеҙмәт ветераны һәм 41 Бөйөк Ватан һуғышы ветеранының тол ҡатындары 

иҫәпләнә.  

2014 йылда хәрбиҙәрҙең ҡатындарына һәм балаларына,  почетлы 

донорҙарға, реабилитацияланған граждандарға федераль бюджеттан 1,9 млн. һум 

аҡса бүленде.  Балаларға айлыҡ пособиелар, күп балалы ғаиләләргә, инвалид бала 

тәрбиәләгән ата-әсәләргә, хеҙмәт һәм тыл ветерандарына, аҙ тәъмин ителгән 

ғаиләләргә пособиелар һәм башҡа түләүҙәр күләме 18 млн. һум тәшкил итте.  

Районда биш һәм унан да күберәк бала тәрбиәләүсе 229 ғаилә бар. Отчет 

йылында 20 әсә «Әсәлек даны» миҙалына лайыҡ булды. 

2014 йыл барышында район пенсия фондында  111 страхователь теркәлгән, 

шул иҫәптән 9 ойошма, 19 крәҫтиән-фермер хужалығы, 83 шәхси эшҡыуар.  

Районда 2970 хеҙмәт пенсионеры, 2572 - ҡартлыҡ буйынса, 288 кеше ғаилә 

башлығын юғалтыу арҡаһында пенсия ала, 161 кеше инвалидлыҡ пенсияһына эйә. 

Хеҙмәт пенсияһының уртаса кимәле – 8348 һум 10 тин.  

Капиталды кредит түләмәләрен ҡаплауға , торлаҡ һатып алыуға, шәхси йорт 

төҙөүгә ҡулланырға һорап яҙылған 209 ғариза ҡәнәғәтләндерелде.  

 

ЙӘШТӘР СӘЙӘСӘТЕ 

Бөрйән районында 18 йәштән 30 йәшкә тиклем 3168 кеше иҫәпләнә. Йәштәр 

өсөн төрлө сараларҙы район мәҙәниәт һарайы, «Мәсем» йәштәр һәм үҫмерҙәр 

клубы хеҙмәткәрҙәре даими ойоштора. Отчет осоронда «2014-2016 йылдарҙа 

Бөрйән районында йәштәр сәйәсәтенең үҫеше» программаһы ҡабул ителеп, «Иң 

һәләтле йәш ғаилә», «Һөнәрле ҡыҙ», «Бөрйән батыры», «Бөрйән һылыуы», «Әсәй, 

атай һәм мин – спорт һөйөүсе ғаилә» һәм башҡа бәйгеләр, фестивалдәр, 

студенттарҙың һәм йәштәрҙең КВН ярыштары үткәрелде. 

Бөгөнгө көндә Иҫке Собханғол, Байназар, Иҫке Монасип һәм Кейекбай 

ауыл хакимиәттәре янында йәштәр эше буйынса белгестәр эшләй.  

2015 йылдың 1 февраленән Аҫҡар һәм Ҡыпсаҡ ауылдарының  быға тиклем 

эшләп килгән штат берәмектәрен берләштереү күҙаллана.  

2014 йылда республика бюджетынан каникулдан тыш ваҡытта балаларҙың 

ялын файҙалы ойоштороу һәм һауыҡтырыу өсөн  5,4 млн. һум аҡса бүленде. 

Үҫмерҙәр  «Йәш спецназ», «Инсебикә» профилле лагерҙәрендә һаулығын 

нығытты. Отчет йылында был лагерҙәрҙә аҙ тәъмин ителгән, тулы булмаған һәм 

күп балалы ғаиләләрҙән, йәмәғәт эштәрендә, мәктәп тормошонда әүҙем 

ҡатнашҡан, бәлиғ булмағандарҙың эше һәм уларҙың хоҡуҡтарын яҡлау буйынса 

комиссияла иҫәптә тороусы, уллыҡа алынған  60 бала ял итте.  

“2014-2017 йылдарҙа һәм 2020 йылға тиклемге осорҙа ауыл биләмәләренең 

тотороҡло үҫеше” федераль маҡсатлы программаһына ярашлы отчет йылында 19 

граждан, йәш ғаилә һәм белгестәргә йорт төҙөү һәм һатып алыу өсөн 18,9 млн. 

һум субсидия бирелде. Бөгөнгө көндә был программала 41 йәш ғаилә һәм граждан 

сиратта тора.  

Рәсәй Федерацияһы Хөкүмәте ҡарарына ярашлы 2011-2015 йылдарға 

раҫланған «Торлаҡ» федераль маҡсатлы программаһы буйынса  2014 йылда бер 

ғаиләгә 1,2 млн. һум бүленде, сиратта 97 ғаилә тора. «Торлаҡ шарттарын 

яҡшыртыуға мохтаж булған йәш ғаиләләрҙе торлаҡ менән тәъмин итеү» 

республика маҡсатлы программаһы нигеҙендә 4 ғаиләгә бала тыуғанда кредитты 

өлөшләтә ҡаплауға  929 мең һумлыҡ финанс ярҙам күрһәтелде, программа 

буйынса 31 йәш ғаилә иҫәптә тора. 

Йәштәргә бәйле проблемалар һәм мәсьәләләрҙең күбеһе эш, торлаҡ 

юҡлығына, хеҙмәт хаҡы түбән булыуына бәйле. Йәш быуындың башланғыстарын 

яҡлау һәм үҫтереү, етеш тормошон булдырыу оло маҡсат булып тора.   

ҺАУЛЫҠ ҺАҠЛАУ 

Районда Бөрйән үҙәк дауаханаһы, Байназар амбулаторияһы һәм шәфҡәт 

туташтары хеҙмәтләндереүсе дауаханаһы, 25 фельдшер-акушерлыҡ пункты халыҡ 

һаулығы мәнфәғәтендә 73 төр медицина ярҙамы күрһәтә. Тәүлек әйләнәһенә 

эшләгән стационарҙа койка-көн планы - 100, көндөҙгө стационарҙа – 104, 

поликлиникала 100 процентҡа үтәлгән.  

Кадрҙар менән тәъмин ителеү 87,5% тәшкил итә. Бөгөнгө көндә район үҙәк 

дауаханаһы 2 акушер-гинеколог, 3 терапевт, 1 инфекционист, табип-кардиолог, 

невролог, фтизиатр һәм провизорға ҡытлыҡ кисерә.  

 2014 йылда үҙәк дауаханала 4 йәш белгес эш башланы. Уларҙың барыһы ла 

“Ауыл табибы” программаһына тәҡдим ителгәйне, үкенескә күрә тик 2-һе генә 

субсидия алыуға өлгәште. Программа шарттарына ярашлы ярҙам алған белгестәр 

килешеү буйынса районда кәмендә 5 йыл эшләргә бурыслы. Маҡсатлы йүнәлтмә 

һәм маҡсатлы уҡытыу килешеүҙәре буйынса Башҡорт дәүләт медицина 

университетына һуңғы 5 йыл эсендә 21 кеше уҡырға инде, шул иҫәптән 2014 

йылда – 5 кеше. Маҡсатлы уҡытыу килешеүенең талаптарына ярашлы, юғары 

белем алған йәш табиб район һаулыҡ һаҡлау системаһында иң кәме өс йыл 

эшләргә тейеш.  Шул уҡ ваҡытта әлеге мәлдә эшләп йөрөгән 38 табиптың 7-һе 

торлаҡ шарттарын яҡшыртыуға мохтаж. Барлыҡ мөмкинселектәрҙе ҡулдан 

ысҡындырмай, Һаулыҡ һаҡлау министрлығы менән берлектә районға йәш 

табиптарҙы ҡайтарыу буйынса артабан да маҡсатлы эш алып барыр кәрәк.  

Дөйөм ауырыуҙар структураһына килгәндә беренсе урында тын алыу, 

икенсе урында аш һеңдереү системаһы, өсөнсө урында ҡан әйләнеше системаһы 

сирҙәре тора. Үлем осраҡтарының һыуға батыуҙан - 4, юл-транспорт 

фажиғәләренән - 2, туберкулездан 2 тапҡырға артыуы хафаға һала.  2013 йылдың 

ошо осоро  менән сағыштырғанда спиртлы эсемлектәр эсеп ағыуланыусыларҙың 

һаны 1,7 тапҡырға кәмеүе, үҙ-үҙенә ҡул һалыу осраҡтарының 2,7 тапҡырға 

түбәнәйеүе  ыңғай күренеш. 

Һаулыҡ һаҡлау министрлығының «2014-2015 йылдарҙа Башҡортостан 

Республикаһы медицина ойошмаларында паллиатив медицина ярҙамы күрһәтеүҙе 

ойоштороу» приказына ярашлы 2015 йылдың 1 ғинуарынан ябылған Байназар 

дауаханаһы базаһында 10 койкалы паллиатив ярҙам бүлексәһе эшләй башланы. 

Шулай уҡ  2015 йылға күҙалланған эш күләмдәренә ҡарап, район буйынса тәүлек 

әйләнәһенә эшләүсе 60 койка ғына ҡала, шуларҙың 50-һе үҙәк дауаханаға тура 

килә.   

Башҡортостан Республикаһы Дәүләт йыйылышы – Ҡоролтайға  

мөрәжәғәтнамәһендә  Р.З.Хәмитов «Эшләгән халыҡтың һаулығын һаҡлауҙы 

тәъмин итеү – мөһим бурыс»  тип билдәләне. Сирҙәрҙе, шул иҫәптән 

профессиональ ауырыуҙарҙы ваҡытында асыҡлау өсөн районда 2014 йылда 2983 

кеше диспансерлаштырыу үтте. Ауыл хужалығы өлкәһендә һәм шәхси 

эшҡыуарҙарҙа эшләүселәрҙе диспансерлаштырыу түбән кимәлдә ҡала килә. Һәр 

етәксе һәм эш биреүсе профсоюз ойошмалары менән берлектә хеҙмәткәрҙәрҙе 

диспансерлаштырыу һәм һауыҡтырыу планын төҙөп, медицина тикшереүен 

үткәреүҙе мотлаҡ бурысы тип ҡабул итергә тейеш.  

 МӘҒАРИФ 

 Йылдан-йыл мәғариф системаһы алдына ҡуйылған мәсьәләләр ҡатмарлана 

бара. Ул Рәсәй мәғарифының, алға киткән илдәр рәтендә, шәхестең заманға 

ярашлы ижади һәләтен һәм мөмкинлектәрен үҫтереү бурысына бәйле.  

 Әлеге ваҡытта районда мәғариф өлкәһендә 6 урта мәктәп, уның 17 филиалы 

(16 төп һәм 1 башланғыс мәктәп), 1 дөйөм, 5 аҙ комплектлы башланғыс һәм 6 

башланғыс мәктәп-балалар баҡсаһы эшләп килә. Белем биреү усаҡтарында бөтәһе 

414 педагогик хеҙмәткәр балаларға белем һәм тәрбиә бирә, уларҙың 351-е 

уҡытыусылар.  

 Отчет йылында республика бюджетынан белем биреү усаҡтарында 

капиталь ремонт үткәреү өсөн 1,4 млн.  һум аҡса бүленде. Ауыл мәктәптәрендә 

физик культура һәм спорт менән шөғөлләнеүгә уңайлыҡтар тыуҙырыу өсөн эштәр 

башланды. Байназар урта мәктәбендә спорт майҙансығы төҙөү һәм спорт залын 

төҙөкләндереү өсөн, шулай уҡ Тимер мәктәбендә буш торған бинаны спорт 

залына әйләндереүгә 1,6 млн. һум федераль субсидия алыуға өлгәштек. “Берҙәм 

Рәсәй” фирҡәһе проекты  сиктәрендә Әбделмәмбәт урта мәктәбенең спорт залы 

реконструкциялана. 

Байназар, Иҫке Собханғол һәм Әбделмәмбәт мәктәптәренә 3 ПАЗ машинаһы 

һәм 2 “Газель” автобусы тапшырылды.  

2014 йылда белем усаҡтарын 152 сығарылыш уҡыусыһы тамамлап, уларҙың 

53,3 % юғары уҡыу йортона уҡырға инде.  

2014 йылғы берҙәм дәүләт имтихандары һөҙөмтәләре буйынса, иң юғары 

балл – 88 – физика фәненән булды. Был өлкәлә йылдан-йыл талаптар көсәйә, 

ҡағиҙәләр үҙгәрә. Һынау һөҙөмтәләре 2013 йыл менән сағыштырғанда түбәнерәк, 

ҡайһы бер фәндәр буйынса тейешле кимәлде  үтә алмайынса, 2 уҡыусы аттестат 

алманы.  

2014 йылдың аҙағына 20 балалар баҡсаһы, 5 мәктәпкәсә төркөм һәм бер 

шәхси балалар баҡсаһы  иҫәпләнә.  Балалар баҡсаларында  50 төркөм эшләй, 

уларҙа 1319 бала тәрбиәләнә. Сиратта тороусы балалар һаны – 249.  

2014 йылда Иҫке Собханғол урта мәктәбенең Яңы Усман филиалында 

мәктәпкәсә белем биреү төркөмө асылды.  

Артабан да мәктәпкәсә йәштәге балаларға белем һәм тәрбиә биреү өсөн 

шарттар булдырыу эшен дауам итер кәрәк.  

132- се һанлы һөнәрселек училищеһы Баймаҡ ауыл хужалығы колледжының 

Иҫке Собханғол ауылындағы филиалына үҙгәртелде. Филиалда бөтәһе 191 

уҡыусы белем ала. 28 автомеханик, 17 һатыусы һәм 27 сығарылыш уҡыусылары 

контролер-кассир,  тракторист-машинист һөнәрҙәренә эйә булды.  

Бөгөнгө көндә уҡыусыларға белем биреү генә етмәй, уларға алған 

белемдәрен тормошта дөрөҫ файҙаланып, замандың талаптарына, хәл-ваҡиғаларға 

яраҡлашып йәшәргә өйрәтер кәрәк. Техника, компьютер һәм интернет алға киткән 

заманда уҡытыусылар үҙҙәре лә смс –хәбәрҙәр ебәреү, электрон көндәлек 

тултырыу кеүек минималь белемгә эйә булырға тейеш. 

МӘҘӘНИӘТ 

 Бөгөнгө көндә районда 28 мәҙәниәт усағы, Бөрйән үҙәкләштерелгән 

китапханалар селтәренең 21 филиалы, Камил Рәхимов исемендәге балалар сәнғәт 

мәктәбе һәм Мөхтәр Сәғитов исемендәге музей бар.  Уларҙа бөтәһе 188 хеҙмәткәр 

эшләй.  

2014 йылда Рәсәйҙә һәм Башҡортостанда иғлан ителгән Мәҙәниәт йылы 

ифрат мөһим һәм ҡыуаныслы ваҡиғаларҙан башланып китте. “Донъяны йәмлерәк 

итәйек!” өндәмәһе аҫтында ауыл биләмәләре араһында уҙғарылған “Тыуған 

төйәгебеҙҙе данлап” исемле фестиваль–эстафета был йылға башланғыс бирҙе.  

Йыл эмблемаһы төшөрөлгән штандарт районды урағанда, бөтә халыҡты 

әһәмиәтле сараға йәлеп итеүгә өлгәште. Фестивалдә ауыл халҡының юғары 

ойошҡанлығы, әүҙемлеге һәм районыбыҙҙың таланттарға бай булыуы тағы ла 

раҫланды.  

«Башҡортостандың мәҙәни баш ҡалаһы» исемле республика марафоны 

сиктәрендә Әбйәлил районы 20-се майҙа  Мәҙәниәт йылының штандартын беҙҙең 

районға тапшырҙы. Бөрйән районы «Башҡортостандың мәҙәни баш ҡалаһы» 

булып торған өс көн дәүерендә штандарт Камил Рәхимов исемендәге сәнғәт 

мәктәбе уҡыусыларының күргәҙмәһендә, Мәһәҙей ауылының «Кәкүк сәйе» 

байрамында, йәш шағир Айгиз Баймөхәмәтовтың «Ҡалдырма мине, әсәй» исемле 

китабы буйынса үткәрелгән конференцияла ҡатнашып өлгөрҙө.  

Район таланттары республика сәхнәләрендә уңышлы сығыш яһап, 

Бөрйәнебеҙҙең данын тағы ла күтәрҙеләр.  

«Юлдаш йыры-2014» асыҡ республика бәйгеһендә Әбделмәмбәт ауылынан 

Сәлимә Ғарифуллина 1-се урын, «Ирәндек моңдары-2014» конкурсында Дилә 

Сәғәҙиева 3-сө урынды  яуланы, «Байыҡ» балалар телевизион бәйгеһендә Ҡәҙриә 

Ҡулбирҙина  3-сө урын яулап өлгөрһә, ошо уҡ конкурста «Арғымаҡ» өлгөлө 

бейеү ансамбле 2-се урын алды. Күмертау ҡалаһында үткәрелгән Морат Илбаев 

исемендәге башҡорт һәм татар йырҙарын башҡарыусылар бәйгеһендә Хәйҙәр 

Нәҙершин Гран-приға лайыҡ булды.  «Еҙ үксә» республика балалар конкурсында 

Байназар ауылынан «Азамат» өлгөлө бейеү ансамбле 1-се урын, ә «Ялҡын» 

өлгөлө бейеү ансамбле 3-сө урын яуланы. 

Ауыл мәҙәниәт йорттарының матди-техник базаһын нығытыу һәм кәрәк-

яраҡтар алыу өсөн  республика бюджетынан 1,5 млн һум аҡса бүленде. Район 

мәҙәниәт йортона музыкаль инструменттар,  тауыш көсәйтеү аппаратураһы һәм 

костюмдар алынды. Районыбыҙҙың үҙәк китапхана хеҙмәткәрҙәре «Библиотөн – 

2014», «Музейҙа төн» кеүек социаль-мәҙәни акцияларҙа әүҙем ҡатнашып, төрлө 

номинацияларҙа еңеү яуланылар. Библиотека селтәрҙәре методисы Айгөл 

Сафинаның проекты Башҡортостан Республикаһы Президенты Грантына дәғүә 

итеүселәр араһында 100 мең һумлыҡ сертификатҡа лайыҡ булды.  

Авария хәлендә булған мәҙәниәт йорттарын төҙөкләндереү,был юҫыҡта 

эште йәнләндереү - көнүҙәк мәсьәлә. Отчет йылында Килдеғол ауылы мәҙәниәт 

йорто һүтелеп яңынан ҡоролдо. 2015 йыл Брәтәк ауылында мәҙәниәт йорто төҙөү 

ҡаралған.  

Бөгөнгө көндә тармаҡтың  проблемаларын хәл итеү  буйынса башҡараһы 

эштәр әле бихисап. Киләсәктә лә мәҙәниәтте, мәҙәниәт усаҡтарын бөтә яҡлап 

үҫтереү буйынса эштәр дауам итәсәк. 

СПОРТ 

Бөрйән районында спортты үҫтереү эше һөҙөмтәле бара. Район 

Хакимиәтенең йәштәр сәйәсәте һәм спорт комитетының эш планы халыҡтың 

һаулығын, физик һәләтен яҡшыртыу, уның әүҙем ял ойоштороу һәм төрлө 

кимәлдәге ярыштарҙа ҡатнашырға спортсыларҙы әҙерләү маҡсатында үтәлде.  

2014 йылда спорт сараларын ойоштороуға район бюджетынан – 644 мең 

һум бүленде. Үткән йылда 84 спорт сараһы үтте, уларҙың 36-һы йәштәр һәм 

үҫмерҙәр араһында ойошторолдо. 

Районыбыҙ спортсылары республикала ғына түгел, 3 Рәсәй һәм  халыҡ-ара, 

35 зона һәм республика ярыштарында ҡатнашып ҡыуанырлыҡ һөҙөмтәләргә 

иреште.  

Анапа ҡалаһында уҙғарылған гирь күтәреү буйынса Рәсәй чемпионатында 

Алина Боҫҡонова 2-се урын, ошо уҡ спорт төрөндә республика чемпионатында 

ҡатын-ҡыҙҙар араһында Нәилә Ғәлина 1-се урын яулаһа, ир-егеттәр араһында 

Айбулат Сөләймәнов 3-сө урынға сыҡты. Йәйге полиатлон республика 

чемпионатында 13 йәшкә тиклемгеләр араһынан Әбделмәмбәт ауылынан 

Батырша Боҫҡонов 1-се урынға, Рәфил Мәсәғүтов 2-се урынға лайыҡ булды.  

 “Урал” физкультура-һауыҡтырыу комплексында спартакиадалар, шахмат, 

шашка, волейбол, бильярд, мини-футбол һәм башҡа спорт төрҙәре буйынса 

саралар үткәреү йолаға инде. Шулай уҡ мөмкинлектәре сикләнгән кешеләр өсөн 

дә төрлө спорт ярыштары уҙғарылды. 

Ағымдағы йылда ла район халҡының ялын маҡсатлы рәүештә ойоштороуҙы 

дауам итеп, булған спорт залдарының, майҙансыҡтарҙың ҡәҙерен белеп, сәләмәт 

тормошто пропагандалауға бар көстө һалып, эффектлы эшләргә бурыслыбыҙ.  

 

МАТБУҒАТ ҺӘМ ПОЧТА ХЕҘМӘТЛӘНДЕРЕҮЕ 

 «Таң» гәзите редакцияһы отчет йылында 26 теманы яҡтыртты. Йәмғиәттәге 

кире күренештәрҙе кәметеүгә гәзит биттәрендә донъя күргән критик материалдар 

буйынса район Хакимиәте, етәкселәр тарафынан тейешле саралар күрелеүе 

булышлыҡ итте.  

2014 йылда дәүләт заданиеһына ярашлы гәзиттең 150 һаны баҫылып үҙ 

уҡыусыларына еткерелде. Сығымдар 4,6 млн. һум тәшкил итте, уның 1,9 млн. 

һумы республика бюджетынан финансланды, башҡа сығымдар үҙ килем иҫәбенә 

2,7 млн. һумға ҡапланды.  

Отчет йылының тәүге яртыһында тираж буйынса план үтәлеше 101 % 

тәшкил итһә (3050 дана), икенсе ярты йыллыҡта почта хеҙмәттәре өсөн хаҡтарҙың 

ҡырҡа күтәрелеүе (гәзит һәм журналдарҙы еткереү) яҙылыштың  ҡиммәтләнеүенә 

һәм тираждың кәмеүенә булышлыҡ итте (2230 дана). 

Бөрйән районы ауылдарын 10 почта бүлексәһе, унда эшләүсе 28 почтальон 

хеҙмәтләндерә. Отчет йылында был тармаҡ   90 төр хеҙмәт күрһәтеп, 7,8 млн. 

табыш алды.  2015 йылдың беренсе  яртыһына ваҡытлы матбуғатҡа яҙылыу 

ойошма һәм предприятие етәкселәре, ауыл биләмәләре башлыҡтары  ярҙамы 

менән 98 %-ҡа (2013 йылда 80%) үтәлде.  

ГРАЖДАНДАР МӨРӘЖӘҒӘТЕ ҺӘМ ХАЛЫҠТЫ ҠАБУЛ ИТЕҮ 

Бөрйән районы муниципаль район Хакимиәте башлығы тарафынан халыҡты 

ҡабул итеү көндәре итеп һәр аҙнаның дүшәмбе көнө сәғәт 10.00-дан 12.00-гә 

тиклемге ваҡыт билдәләнгән. Был сара граждандарҙың көнкүрешендә килеп 

тыуған һәм үҙ көсө менән хәл итә алмаҫлыҡ һорауҙарын Хакимиәт башлығы 

менән уртаҡлашыу өсөн булдырылды.  

Отчет осоронда 345 граждан ҡабул ителде.  Улар араһында 31,3% - ер, 

21,4% - шәхси һорауҙар мөрәжәғәте.  

Район хакимиәтендә 1231 ғариза ҡабул ителде (2013 йылда – 1505), уларҙың 

81%-ты - ер, 3,2 % - эшкә урынлашыу, 2,3 %- торлаҡ шарттарын яҡшыртыу 

мәсьәләләре, 4,8%-социаль мәсьәләләр. 

Интернет аша мөрәжәғәт итеүҙе  2 граждан ҡулланған.   

2014 йылдың 12 декабрендә, Рәсәй Федерацияһы Конституцияһы көнөндә, 

илдә икенсе тапҡыр Бөтә Рәсәй халыҡты ҡабул итеү көнө үтте. Муниципаль 

район Хакимиәте лә был сарала ҡатнашты.  

Бөгөнгө көндә халыҡты борсоған өҫтөнлөклө проблемаларҙың береһе булып 

ер мәсьәләһе ҡала. Эшкә урынлашыуҙа ярҙам һораусылар икенсе урында килә. 

Өсөнсө урынды социаль мәсьәләләр буйынса мөрәжәғәт итеүселәр биләй.   

ПОЛИЦИЯ ХЕҘМӘТЕ 

2014 йылда полиция бүлексәһе Башҡортостан Республикаһының Эске 

эштәр министрлығы бойороғона ярашлы, Белорет эске эштәр бүлеге составынан 

айырылып, үҙ аллы айырым бүлек булып формалашты. Юл хәрәкәте хәүефһеҙлеге 

дәүләт инспекцияһы бүлексәһе, иҡтисади енәйәттәр һәм коррупцияға ҡаршы 

төркөм, тыл хеҙмәте, бухгалтерия  булдырылды, тәфтишселәр төркөмө штаты ла 

ҙурайҙы.  

2014 йылда 2578 мөрәжәғәт теркәлгән, был күрһәткес алдағы йылға 

ҡарағанда 515-кә кәм. 2013 йыл менән сағыштырғанда  енәйәттәрҙең 18,8 % -ҡа 

артыуы күҙәтелә.  Йыл эсендә хоҡуҡ боҙоуҙар һаны 14-кә артып 143-кә еткән.  

Отчет осоронда бөтә төр милек урлау осраҡтары 17,6 %- ҡа (40 факт), мал 

урлаусылар  200 %-ҡа (3-әү)  артҡан, шул иҫәптән фатирҙа урлашыу 11 осрағы 

теркәлгән. Склад, магазин һәм базаларға бурға төшөүселәр һаны 1-гә (75%)  

кәмегән. Эскелек арҡаһында хоҡуҡ боҙоуҙарҙың йәмәғәт урындарында 170 %-ҡа 

(27 осраҡ), урамда 150 %-ҡа (15) артыуы хафаға һала.  

2014 йылда район территорияһында теркәлгән 9 юл-транспорт фажиғәһендә 

1 кеше һәләк булды, 12 граждан тән йәрәхәте алды һәм һаулығына зыян күрҙе. 

Эске эштәр бүлеге хеҙмәткәрҙәре тарафынан 562 административ эш асылды, 

уларҙың 65-е кесе хулиганлыҡ,  204 –һе иҫерткес эсемлектәр йоғонтоһонда 

башҡарылған ҡанун боҙоуҙар.  

Хоҡуҡ һәм тәртип һаҡлау – дәүләтебеҙҙең мөһим бурысы, уны уңышлы хәл 

итеү йәмғиәтебеҙҙең тотороҡлоғон, илебеҙҙең ныҡлы үҫешен, граждандарҙың 

тыныслығын һәм именлеген тәъмин итә. Шуның өсөн дә эске эштәр бүлеге 

хеҙмәткәрҙәре кеше һағында булырға тейеш, халыҡтың ихтыяжын, ышанысын 

аҡлап, хоҡуҡ талаптарын тулы үтәп, намыҫлы эшләргә бурыслы.  

Хөрмәтле райондаштар! 

2014 йылда район Хакимиәте халыҡ менән осрашып, килеп тыуған 

мәсьәләләрҙе ваҡытында хәл итергә тырышты.  

Районыбыҙҙа һәр бер ойошма һәм хужалыҡ, һәр ғаилә лайыҡлы йәшәргә, 

замандың ҡатмарлы һынауҙары алдында бирешмәҫкә, киләһе йылдарға өмөт һәм 

ышаныс менән ҡарарға тағы бер һынау этабын үтте. 

 Барыбыҙҙың да дөйөм тырышлыҡ менән, дәүләт тарафынан тормошҡа 

ашырылған программаларҙа ҡатнашып, финанс ярҙамдар алып, халҡыбыҙҙың 

йәшәү кимәлен күтәреү менән бер рәттән, уны сәләмәт тормошҡа ылыҡтырыу 

беҙҙең төп бурысыбыҙ.  

2015 йыл Рәсәйҙә һәм Башҡортостанда Әҙәбиәт йылы тип иғлан ителде. 

Әҙәбиәтте үҫтереү буйынса Хөкүмәт планына ярашлы тейешле эштәр башҡарыу 

мөһим. Бөйөк Еңеүҙең-70, районыбыҙҙың 85 йыллығын билдәләйбеҙ, шулай уҡ 

ауыл Советы депуттарын һайлау  һәм башҡа мөһим саралар үткәреү ҡаралған.  

Ағымдағы  йылда ла теләгән теләктәребеҙ тормошҡа ашып, дәррәү, ҡулға-

ҡул тотоношоп, юғары ойошҡанлыҡ менән ҡуйылған маҡсаттарға ирешербеҙ, 

тигән ышаныста ҡалам. 

Иғтибарығыҙ өсөн рәхмәт!  

     

 

 

 


